
hauetan oinarritzen da: enpresa transnazionalen praktikak eta inpaktuak 

lan egiten du eta desberdintasunak eta bidegabekeriak sortzen dituzten 
kausetan eragin nahi du, giza eskubideak babestuz eta elkartasunaren 
eta nazioarteko lankidetzaren bitartez. 

SARRERA
Impasse global batean dago mugimendu inter-
nazionalista gaur egun. Ukrainako gerrak era-
gindako nahasmendu orokorra eta Europa astin-
tzen ari den belizismoa ditugu krisi honen azken 
adierazpenak. Gatazka horrek azalaratutako 
mamuek are gehiago nabarmendu dute inter-
nazionalismo eraginkor baten premia, giltzape-
tutako piztia baten antzera borrokatzen ari den 
kapitalismo terminalari aurre egiteko. Zimmer-
wald berri baten beharra dugu zibilizazio kapita-
listaren kolapsoak berekin dakarren militarismo 
(auto)suntsitzailea aurkaratzeko. Aldi berean, 
mugimenduaren esku-hartze soziopolitikorako 
arazoak mahai gainean daude.

Ziklo historiko oso baten ostean iritsi zaigu im-
passea, non praxi internazionalistak mundu 
osoko ekimen emantzipatzaileetan leku esan-
guratsua izan duen. Egun, berriz, nahasmena da 
nagusi: diskurtso eta jardun internazionalistak 
nabarmen egin dute behera gizartean, batzutan 
jada existitzen ez diren testuinguruetako iner-
tzia eta erreferentzien menpe, eta berehalako 
bultzada estrategikorik antzematen ez delarik. 
Testuinguru horretan, mugimenduaren egitu-
razko arazoak ezker apurtzaileen krisi orokorra-
rekin uztartzen dira, baita militantzia zein jar-
duera politikoko eredu klasikoenen krisiarekin 
ere. Hori guztia, gainera, mundu osoan izaten 

ari diren eta ulertzen zailak zaizkigun aldaketen 
zurrunbilo horretan ari da gertatzen: kapitalis-
moaren krisi organikoa; kolapso energetikoaren 
eta klimatikoaren hurbiltasuna; militarismoa-
ren, larderiaren eta bazterketa-politiken areago-
tzea; adierazpen soziopolitiko protofaxistak eta 
eskuin muturrekoak agertzea, eta abar.

Egoera kritiko horretan ari dira azaleratzen zen-
bait gizarte- eta herri-mugimendu (berriak ba-
tzuk, ez hain berriak beste batzuk). Berez ez dira 
soilik edo bakarrik internazionalista gisa ageri 
dinamika horiek, baina eurekin dakarte nazioar-
teko artikulaziozko eta mugez haraindiko elkar-
tasunezko joera nabarmen bat; horrez gain, 
ahalmen handia dute etengabeko krisian da-
goen egungo kapitalismo heteropatriarkal, ko-
lonial eta ekozidaren arrakalak are zabalagoak 
bilakatzeko. Ikuspegi antikapitalista batetik, 
funtsezkoak izango dira feminismoak, ekologis-
moa, antiarrazismoa eta pertsona migratzaile 
eta errefuxiatuen eskubideak, botere korpora-
tiboaren aurkako borroka, antimilitarismoa eta 
sindikalismoa, egungo zibilizazio-testuinguruan 
internazionalismoa eta haren balioak birpen-
tsatu eta birkokatzeko prozesurako. Hau da, 
kemen internazionalista berri bat behar dugu 
herri xeheari eta sektore zapalduei kapitalis-
moaren kolapsoak dakarzkigun desafioei aurre 
egin nahi badiogu. 

OMAL-Bakea eta Duintasunaren eta UPV/EHUko 
Amerika Latina Parte Hartuz ikerketa-taldearen 
ekarpena dugu esku artean duzuen testu hau, 
zeinak irizpide integralak, unibertsalak, edozein 
bazterretan aplikatzeko baliozkoak direnak pla-
zaratu nahi bailituzke. Horretarako, zenbait az-
terketa eta proposamen orokor egingo ditugu 
eta, haien osagarri edo erakusgarri, zenbait kasu 
zehatz aipatuko. Euskal Herriko egoera hartuko 
dugu erreferentzia nagusi gisa, hemen baitauzka-
gu sustraiak eta batik bat hemen jarduten baika-
ra lan honen egile garen elkarte zein pertsonok, 
eta hemengoa baita azken hamarkadetan Euro-
pan eta mundu osoan izan den mugimendu in-
ternazionalista kementsuenetako bat. Nolanahi 
dela ere, ikuspegi orokorra erabiltzen saiatu gara, 
eta egoera jakin batzuetatik harago jotzen. Izan 
ere, testuinguru soziopolitiko zehatzetatik landa 
landa garamatza internazionalismoaren impas-
seak, eta herri-mugimendu osoaren eginkizuna 
da hura suspertzea.

Premisa hori abiapuntu duela, bi zatitan dago 
banatuta testua. Lehenbiziko kapituluan, inter-
nazionalismoaren egungo egoeraren diagnos-
tikoa egiten da, eta impasse-egoera eragiten 
duten faktoreen azterketa, zeinak hiru azpiatal 
baititu: lehenbizikoan, azkeneko ziklo interna-
zionalistaren ibilbide historiko laburra ageri zai-
gu, gaur egunera artekoa; bigarrengoak, berriz, 
internazionalismoaren egungo egoera konple-
xua jorratzen du, haren zailtasunak eta mugak; 
hirugarrenak, azkenik, mugimendutik harago 
begiratzen du eta ezker apurtzailea —Europa-
koa, batez ere— jasaten ari den krisi orokorrare-
kin lotzen, bai eta zibilizazio-krisiarekin eta ofen-
tsiba kapitalistaren gogortzearekin ere.

1. Honako pertsona hauek eskertu nahi ditugu eztabaida- eta kontraste-prozesu honetan eta intsumo-ekarpenean parte 
hartzeagatik: José Manzaneda, Andoni Iturbe, Javier Garijo, Bego Zabala, Jorge Freytter-Florian, Ibai Erauskin, Gonzalo Fer-
nández, Patri Lezama, Gontzal Martínez, David Sánchez, Maryam Fathi, Paul Nicholson, José Luis Estévez “Gato“, Mariné 
Pueyo, Javier de la Herran, Jokin Alberdi, Eneko Calle, Tomi Etxeandia, Luis Arbide, Leire Estévez eta Koldo Saenz.

Bigarren kapituluak, berriz, beste urrats bat 
ematen du eta, diagnostiko hori oinarri duela, 
zenbait proposamen egiten ditu internaziona-
lismoa proiektu askatzaile integral bateko bek-
tore zentral gisa birkokatzeko. Hiru ardatzen 
inguruan egituratu ditugu proposamen horiek: 
lehenbizikoan zer da muina, hau da, internazio-
nalismoaren iruditeria eta agenda; bigarrenean, 
nola (internazionalismoaren esku-hartze poli-
tikoaren eskalak, formak eta artikulazio organi-
koa); hirugarrena, azkenik, norekin (internazio-
nalismoaren aliantza estrategikoak).

Bestalde, ez da testu honen asmoa formula ma-
gikorik eskaintzea edo gizarte- zein herri-mugi-
menduko eremu zabalagoetan egin beharreko 
eztabaiden ordezko gisa jardutea. Munduko, 
Europako eta Euskal Herriko mugimendu inter-
nazionalistan izaten ari diren gogoeten artean 
kokatzea, hori du xede bakarra, bere proposa-
menak egoki deritzonak jaso ditzan, intsumo 
gisa, beste askoren antzera. Horretarako, iker-
keta-ikuspuntu bat asumitu dugu, zenbait iturri-
tatik hornituz: bi mintegi kolektibo, non Euskal 
Herriko mugimenduko internazionalistako eta 
herri-mugimenduko zenbait ordezkari jardun 
baitira; elkarrizketa pertsonalizatuak mugimen-
duaren azken ziklo historiko handian jardunda-
ko euskal internazionalismoko erreferentziako 
zenbait kideri1 eta, jakina, testua sinatzen duten 
erakundeen ikusmira eta gogoeta, finean horren 
inguruan egituratzen baita haren edukia. Labur-
bilduz, gure ekarpenaren helburua galdera pre-
miazko eta saihestezin honi buruzko eztabaida 
sustatzea eta gure iritzia plazaratzea da: nolako 
internazionalismoa behar dugu kapitalismoaren 
krisi terminalari aurre egiteko?

1. EGOERA ZIURGABEA, AGENDA KRISIAN

Impasse orokorreko egoeran dago internazionalismoa gaur egun, zenbait faktore direla medio, en-
dogenoak -internazionalismoaren eta haren adierazpen organiko anitzetan oinarritutakoak- eta exo-
genoak -herri mugimenduari eta sistemaren krisi orokorrari dagozkionak-. 

Jarraian, zailtasun estrategiko horren eragile diren faktore nagusiak identifikatzen saiatuko gara. 
Lehenbizi, internazionalismoaren azkenengo ziklo luzearen historiari begiratu bat egingo diogu. 
Aurreko mendeko 60ko hamarkadan hasi eta gaurdaino iraun du zikloak, eta hark markatu ditu 
mugimenduaren egungo irizpide nagusiak. Ondoren, egungo egoera aztertuko dugu, hots, praxi in-
ternazionalistaren impasse-egoeraren adierazle nagusiak. Azkenik, aldaketa-programak aurrera era-
mateko ezker apurtzaile guztiek dituzten oztopoekin uztartuko dugu internazionalismoaren egoera 
zail hori, eta zibilizazio-krisi betean kapitalismoa bultzatzen ari den eraso geroz eta gogorragoarekin.

1.1 Nolatan iritsi gara hona? 
Atzera begirako azterketa internazionalismoaren 
azkeneko zikloaz

Egungo krisi-egoera ulertzeko, mugimenduak ikuspuntu historiko batetik izan duen gainbehera er-
latibotik abiatu behar dugu. Zalantzarik gabe, emankorra izan da zikloa, mobilizazio-gaitasunari eta 
gizartean izan duen eraginari dagokionez —lehen etapetan, bereziki—, baina agortzen hasia da-
goela nabari da. Gerra Hotzaren garaian sortu zen zikloa, deskolonizazio-mugimenduak eta nazio-
-askapenekoak jaiotzen ari zirenean, XX. mendeko 60-70 hamarkadetako bulkada iraultzailea eta 
antiinperialista puri-purian zirela. 

Garai horretan, batez ere karga ideologiko handiko mugimendua izan da —oro har— internaziona-
lismoa2. Izaera erabat politikoa duten jokabide eta jarduerak —apurtzaileak eta iraultzaileak— izan 
ditu nagusi, guztiak ere gizartea errotik aldatzeko kezka berarekin bat datozen prozesu, mugimen-
du, herri eta gobernuekiko elkartasuna ardatz zutenak. Laburbilduz, nortasun- eta posizionamen-
du-logika sendoko mugimendua izan da; militanteak, berriz, herri-mugimenduko jantzienetakoak 
ideologiari, teoriari eta azterketari dagokienez. Aitzitik, nazioarteko zenbait askapen-prozesurekiko 
elkartasun nabarmenki politiko horrek bazterrera utzi ditu —nahita utzi ere— jarduera despolitiza-

2. Batez ere mugimendu internazionalista deitu izan zaionaren hedapena (historikoa eta egungoa) aztertuko dugu hemen, 
hau da, eremu horretan diharduten erakundeena, zeinei internazionalistak deitura baitagokie batik bat. Horrek ez du esan 
nahi erakunde horiek direnik euren jarduera politikoan praxi internazionalista garatu duten herri-mugimenduko bakarrak. 
Ibilbide historikoaren azterketak erakusten digunez, nekazarien mugimendua, feminista, globalizazioaren aurkakoa edota 
gerra inperialisten kontrakoa ere jardun dira alor horretan.

tutzat edo kutsu antikapitalista garbirik gabekotzat jotzen zirenak, nazioarteko lankidetzari eta GG-
KE-ei lotuak. Erakunde horiek instituzio publikoen mendekotzat jo ohi dira eta, beraz, independente 
izateko eta jarrera apurtzaileekin bat egiteko gaitasun urrikoak.

I. KOADROA: INTERNAZIONALISMOA ETA GGKE-AK 

GGKE-en hasierako boom hartan izan zen nabarmena mugimendu internazionalistaren eta 
nazioarteko lankidetzaren arteko haustura; Euskal Herriari dagokionez, aurreko mendeko 
90eko hamarkadaz ari gara, zenbait erakunde sortu zirenean (Mugarik Gabe, Mundubat, 
Euskadi-Kuba, Lumaltik, Bakea eta Duintasuna, eta beste hainbat). Azken urteotan, be-
rriz, ikuspegi zabalagoak eta osagarriagoak ari dira hedatzen batez ere lankidetzaren 
eta internazionalismoaren/elkartasun politikoaren arteko mugan diharduten GGKE-ekiko 
harremanei dagokienez.

Gerra Hotza eta haren ezaugarri nagusiak erabakigarriak izan dira internazionalismoaren ziklo ho-
netan. Berlingo Harresiaren eraistea funtsezko mugarria izan zen mugimenduaren bilakaera histo-
rikoan, non ongi bereizitako bi fase ageri baitira: lehenbizikoan —Harresia eraitsi aurrekoan— gutxi 
asko tinkoak ziren ziurtasun ideologikoak, eremu sozialista hor egoteak eta nazio-askapeneko mu-
gimenduen bulkadak ematen zituztenak; hurrengo fasean, nabarmena zen nahasmen ideologikoa, 
bide berriak bilatzearen eta aurreko arotik herentzia gisa jasotako inertzien arteko tentsioa. Hori 
zela eta, gutxitu egin zen —pixkanaka— internazionalismoaren indar soziala eta politikoa, goranzko 
eta beheranzko uneak tartekatzen zirela. Ibilbide horren adibide garbia dugu Euskal Herrian gerta-
tutakoa; izan ere, herri-mugimendu zabalago eta kementsu bateko partaide zen euskal mugimendu 
internazionalista, eta erreferentzia bihurtu zen Europan eta mundu osoan.

1989rarte ziklo internazionalista honen ofentsiba fasean kokatuko ginateke, zenbait gertaera zirela 
medio: Kubako iraultza; Konferentzia Trikontinentala eta OSPAALen sorrera; Vietnamgo erresisten-
tziarekiko elkartasuna eta AEBen erasoaren arbuioa; Ekialde Ertainean, Palestinako egoeraren eza-
gutzea eta nazioartekotzea, antiinperialismoaren ardatz bihurtuta; Latinoamerikako diktaduren en-
batak jasaten zituzten militanteekiko elkartasuna; Erdialdeko Amerikako gerrillari-mugimenduekiko 
elkartasuna; iraultza sandinista; apartheidaren Hegoafrikaren aurkako nazioarteko boikot-kanpaina, 
eta sasoi hartako mugimenduetako agenda politikoan lehentasuna zuten beste zenbait kausa.

Euskal Herriari zegokionez, berriz, Erreformaren eta Trantsizioaren garaian hasi zen indartzen mu-
gimendu internazionalista, masiboa izan baitzen Hego Euskal Herrian (HEH) prozesu honen aurkako 
erreakzioa eta bertatik eratorritako magma herrikoia. Zalantzarik gabe, 80ko hamarkada izan zen 
internazionalismoaren loriazko aroa, eta Nikaraguako iraultza sandinistarekiko atxikimendua au-
rrekaririk gabeko jauzia izan zen munduko beste herri batzuekiko euskal elkartasunari dagokionez. 
Erdialdeko Amerikako beste erakunde gerrillari batzuekiko loturak ere internazionalismoaren ha-



8

·  I N T E R N A Z I O N A L I S M O A  X X I . M E N D E A N  B I R P E N T S A T Z E N ·

rrotze-garai hartakoak dira, batez ere El Salvadorreko gerrillarekikoak.3 Gogoan izateko modukoa da 
NATOn sartzeari eman zitzaion ezezkoa (1986ko erreferenduma), nabarmena izan baitzen ezetzaren 
kutsu internazionalista4. Zenbait prozesu feminista ere sortu ziren euskal internazionalismoaren ba-
rruan: besteak beste, Emakume Internazionalistak erakundea, Iruñean. Bestalde, berariazko jardue-
ra internazionalistak jarri zituzten martxan erakunde batzuek; esate baterako, Bizkaiko Emakumeen 
Asanbladak. Baina mugimenduaren itzala handia zen arren, tentsiorik eta banaketarik ere izan zen, 
eta orduan sortu ziren euskal internazionalismoaren bi erakunde nagusiak: Komite Internazionalis-
tak (KI) eta Askapena.

Aparraldi haren ostean, 90eko hamarkada nahaste- eta kontraste-garaia izan zen, Europako eremu 
sozialistaren erorialdiak berekin ekarri zuen berrantolaketa globala zela medio. Shock ideologiko 
eta kultural izugarria eragin zuen jausialdi hark internazionalismoarekin lotutako askapen-erakunde 
guztietan. Sasoi hartako erresistentzia-espirituaren adibide garbia dugu Kubarekiko elkartasunak 
hartu zuen garrantzia, Aldi Bereziaren pean zegoen garai hartan. Bestalde, ezker iraultzailearen iriz-
pide klasikoekin hein handi batean apurtzen zuten zenbait planeamendu azaldu ziren nazioarteko 
askapen-mugimenduetan, estatuzentrismotik urrutiago eta tradizio autonomotik hurbilago zeude-
nak. Bereziki aipatzekoa da zapatismoa, zeina zenbait euskal erakunderen ekimen internazionalista-
ren ardatz bihurtu baitzen sasoi hartan5. Aurreko hamarkadatik zetorren feminismoaren eta inter-
nazionalismoaren arteko sinergiaren protagonista ere izan zen mugimendu berri hura, emakume 
zapatisten topaketetan euskal partehartzearen bitartez, besteak beste. 

Sasoi bertsukoa dugu globalizazioaren aurkako mugimendu jaioberria ere, Seattleko, Pragako eta 
Genoako kontragailurretatik sortua. Parte-hartze nabarmena izan zuten zenbait euskal erakundek 
topaketa haietan, Hemen eta Munduan adierazle nagusi bezala. Eragin handia izan zuen mugimen-
du hark Foro Sozialen garapenean, eta ikuspegi berri bat ekarri zioten internazionalismoari mobili-
zazio-sare transnazionalek, nazioarteko erakundeen gailurrak zirela eta antolatzen zirenak, alegia. 

Lehenago ere aipatu dugunez, hau izan zen sasoi hartako gatazka-iturri nagusietakoa: GGKEen so-
rrera, eta zer jarrera hartu haiekiko. Areagotu egin zen, halaber, zenbait egoera eta gobernureki-
ko jarrera bateratuak adosteko zailtasuna, batez ere tartean eraso inperialistarik baldin bazegoen, 
“esku-hartze humanitarioak” zeritzenen aitzakiapean. Jugoslavia zenekoan piztutako gerrak eta 
NATOk 1997an Belgrad bonbardatu izanak eragin zuten zatiketa mugimenduan, eta euskal interna-
zionalismoa ez zen geratu eztabaida haietatik kanpo. Bien bitartean, askapen nazionaleko zenbait 
mugimenduk protagonismo handia hartu zuten aldi hartako internazionalismoaren agendan: pales-

3. Han hil zen Pakito Arriaran arrasatearra 1984an, borrokan ziharduela, eta han hil zuten Begoña García garestarra 1990an, 
judiziorik gabe exekutatuta. FMLN erakundean borrokatu ziren biak.
4. Katalunian, Kanariar Uharteetan eta HEHn bakarrik irabazi zuen Aliantzan sartzearen aurkako aukerak. Izan ere, oso ke-
mentsua zen sasoi hartan gure herrialdean pultso kontrahegemoniko internazionalista.
5. Pizgarri esperantzagarria, mugimenduak nabarmen atzera egin zuen garai hartan. Emantzipazio-proiektuaren izaerari 
buruzko zenbait eztabaida ere sortu ziren orduan —Estatuaren egikizunaz eta komunitarioarekiko dialektikaz, besteak 
beste—.

tinarren6, Irlandako mugimendu errepublikarraren7 eta kurduen borrokak8, besteak beste. Euskal 
Herrian oihartzun berezia izan zuten zer haiek, euskal nazio-gatazka eta aipatutako kausek hemen 
eragiten zuten zirrara zirela medio. 

Hala, bada, ez zen erraza izan XXI. mendearen lehenbiziko hamarkadan —Gerra Hotzaren ondorengo 
fase berri horretan— internazionalismoa birkokatzea; zaila zen bide berriak jorratzea eta, gainera, 
gogortzen ari zen inperialismoaren erasoaldia. Bi faktore izan ziren erabakigarriak sasoi hartako in-
ternazionalismoaren jarduerarako: alde batetik, “terrorismoaren aurkako gerra” zeritzon estrategia 
globala, irailaren 11ko atentatuaren ostean Bushen administrazioak bultzatu zuena. Testuinguru 
hartan lehertu ziren Afganistango eta Irakeko inbasio-gerrak eta hedatu zen gobernantza global 
sekurokratiko bat, herrien kontrako diziplinatze rol kontrainsurgente nabarmenekoa. Horren adibide 
dugu Kolonbia Plana, FARC-EPrekiko “Caguáneko elkarrizketak” amaitu aurretik jada martxan 
jarritakoa. Bestetik, ekimen internazionalisten eta askapen-mugimenduen halako suspertze bat 
ekarri zuten zenbait gertakarik; besteak beste, Hugo Chávezek gidatutako mugimendu bolibartarra 
Venezuelako gobernura iritsi izanak9 eta Latinoamerikan piztu zen ziklo aurrerakoiak, edota Porto 
Alegreko 2001eko bilkuraren ostean Foro Sozialek izan zuten hedapenak.

Euskal internazionalismoaren nolabaiteko berpizkundea eragin zuen egoera global hark, baina 
inondik ere ez 80ko hamarkadakoaren parekoa. Zenbait eratako jardunbide soziopolitikoren 
inguruan egituratu zen berpizkunde hura: Latinoamerikako aldaketa-prozesu haiekiko elkartasuna 
(“XXI mendeko sozialismoa”, “Ongi bizitzea” eta abar), Venezuelan, Bolivian, Ekuadorren eta 
Brasilen, besteak beste10. Erreferentzia politiko berriak sortu ziren, militanteen ilusioaren 
sustatzaileak guztiak ere, zera frogatu baitzuten, badagoela agintera iristerik programa disruptiboak 
eta nabarmen sozializatzaileak bultzatuz. Egoera berria zela medio, sendotu egin ziren —neurri 
batean behintzat— elkartasun-taldeak, zeinek aldi berean aurreko garaietako erreferentziei eusten 
jarraitzen zuten (hala nola Kuba, jada Aldi Berezia gainditurik; edota zapatismoa, zeina “Caracoles” 
zeritzenen bidez eraikuntza komunitarioko aro berri batean murgildurik baitzebilen). 

Beste dinamika eta jarduera internazionalista oso garrantzitsu batzuk ere garatu ziren deskribatu berri 
dugun nazioarteko testuinguru horretan, nolabaiteko berpizkunde-prozesu haren sendogarri: besteak 
beste, Palestinarekiko elkartasuna, bigarren Intifada abiatua zelarik, eta Iraken aurkako erasoaren 
eta haren okupazioaren salaketa. Halaber, nabarmenagoa bihurtu zen Kurdistanekiko eta PKKrekiko 
elkartasuna, eta paramilitarren erasoaldiari aurre egiten ari ziren Kolonbiako herri-mugimendu eta 
gerrillarekikoa11, besteak beste. Nazioarteko zenbait artikulaziotan ere euskal esku-hartze aipagarria 

6. Lehenbiziko Intifadaren eta Osloko Hitzarmenen garaiak ziren.
7. Ostiral Santuko Hitzarmenerako prozesuan murgildua.
8. 1999an atxilotu egin zuten Abdullah Ocalan.
9. UHARTE, Luismi (2008): El Sur en revolución. Una mirada a la Venezuela Bolivariana, Tafalla, Txalaparta.
10. UHARTE, Luis Miguel eta VÁZQUEZ, Unai (2015). La década ganada en América Latina. Una mirada analítica a las lu-
chas populares. UPV/EHU.
11. 1999an, Iñigo Egiluz kooperante basurtuarra hil zuten AUCko kideek, Atrato ibaian. Zirrara handia eragin zuen hilketa hark HEHn.

izan zen: besteak beste, Emakumeen Mundu Martxan -non 2003an abiatutako “Euskal Herriko 
emakumeen eskubideen gutuna” plazaratu zen-, edota Vía Campesinan -estutu egin zen Brasilgo MST 
bezalako erakundeekiko lotura, eta egitura ekonomiko-finantzario globalaren aurkako mugimenduan 
presente jarraitu zuten euskal internazionalistek ildo honi jarraikiz-.

XXI. mendearen bigarren hamarkadan, nolabaiteko impasse-egoera izan da nagusi, eta inertzia 
positibo batzuekin batera bestelako batzuk ere ageri dira, egungo bidegurutze estrategikoari 
bidea irekiz. Jarduera internazionalista globalari dagokionez, 2008ko krakaren ondorioak izan 
ziren sasoi horren ezaugarri aipagarriena —Greziako krisia, Syrizaren eta Troikaren arteko gatazka, 
herri-esparruaren porrota ekarri zuena 2015ean—, bai eta 2011ko matxinada globalak (“arabiar 
udaberria”, M15 mugimendua eta abar) eta errefuxiatu-uholde masiboak eragin zituzten zenbait 
gerra ere (Siriakoa, esate batera), besteak beste.

Testuinguru horretan, areagotu egin zen Europan (eta Euskal Herrian) Kurdistanekiko elkartasuna 
(Siriako gatazka eta Rojavaren defentsa tartean zirela), eta Palestinarekikoa, non BDS bezalako eragile 
berritzaileen bitartez. Bestalde, mantendu egin zen aurreko hamarkadatik zetorren Latinoamerikako 
prozesuekiko elkartasuna, baina nabarmen ahuldu zen eskualde horretako gobernu aurrerakoien 
kemena. Aipatzekoa da Venezuelako egoera zaila. Garai horretan sortuak dira, halaber, nazioarteko 
elkartasun-eremu soziosindikal berri batzuk; Hegoak plataforma, adibidez, fokua Latinoamerikan 
jartzen duena. Bestalde, desadostasun gogorrak sortu ziren Nikaraguako egoeraren harira, bizirik 
dirautenak gaur egun arte. 

II. KOADROA NIKARAGUA, KURDISTAN.

Karga politiko eta emozional handia duten prozesuen inguruko tirabirak, antiinperialismoa 
ulertzeko modu oso desberdinak — baita antagonikoak ere — planteatzen dituztenak. Horre-
la, azken urteak HEHn Nikaraguari buruzko desadostasun garrantzitsu batengatik markatuak 
izan dira. Are gehiago, Euskal Herriak 80ko hamarkadaz geroztik FSLNrekin izan duen lotura 
historikoa kontutan hartzen badugu. Euskal internazionalismoaren zati batek herrialdeko 
egoeraren inpugnazio argi eta garbi baten alde egiten du, Daniel Ortegaren gobernua dik-
tatorialtzat katalogatuz eta gero eta gizarte-sektore gehiagoren aurkako aurrera begirako 
ihesaldi errepresibotzat hartzen dena salatuz. Beste alde batek, akusazio horiek aintzat 
hartzen baditu ere, uste du euskal betebehar internazionalistak batasun bolibartarra babes-
tea lehenetsi behar duela –Nikaragua Kuba edo Venezuelaren aliatu gisa aritzen den eskual-
de-testuinguru batean–, eta erreklamazioei oihartzunik ez ematea erabaki du. Eta, azkenik, 
internazionalismoaren beste zati batek inperialismo estatubatuarrak eragindako manipulazio 
mediatikoaren ondoriotzat jotzen du herrialdeko egoera eta, ondorioz, Ortega gobernuaren 
defentsa sustatzen du. Azken finean, euskal internazionalismorako ikonikoa den herrialde 
batean bizi den prozesuaren izaerari buruzko ikuspegi nahiko bateraezinak. Intentsitate 
desberdinarekin bada ere, antzeko zerbait gertatu da kurduen herri-mugimendu komunitarioari 
dagokionez ere. Tradizioz euskal internazionalismotik pitzadurarik gabe babestua, eta azken 
urteotan ñabardurak eta are erasoak jasan dituena, Siriako gatazkaren testuinguruan kutsu 
geopolitikoko faktore jakin batzuk lehenesten dituzten ikuspegietatik.

Hamarkada horretan, areagotu egin da Euskal Herriko internazionalismoaren bi erakunde histori-
koen arteko hurbiltze-prozesua, KIren eta Askapenaren artekoa, alegia. Baina prozesuaren testuin-
gurua militantzia-krisiak, erakundeen kriminalizazioak12 eta, oro har, mugimenduaren ahulezia oro-
korrak markatzen dituelarik. Praxi internazionalista osora hedatutako ahuldadea, eta horren adibide 
dugu 2019an G7-k Biarritzen egin zuen gailurra, zeinaren aurka behar bezain erantzun konfrontati-
boa artikulatzeko zailtasunak agerian geratu ziren. 

Laburbilduz, impasse batean geratu da mugimendu internazionalista ziklo historiko luze honen 
amaieran, non aurreko mendeko 60ko, 70eko eta 80ko hamarkadetan izan zuen kemen politikoa 
berreskuratzea posible ez den izan. Gerra Hotzak eragindako blokeen arteko borroka izan du ezau-
garri nagusietakoa mugimenduaren bilakaera historikoak, eta munduaren egituraketa global horren 
koordenatu politiko-ideologikoak, zeinek eragin erabakigarria izan baitzuten sasoi hartako nazio-as-
kapeneko mugimendu jaioberrietan. Elkarri uztarturik ageri zaizkigu, beraz, iraganeko inertziak eta 
muga horiek gainditzeko ahaleginak, baina dialektika hori ez da berdina beti: batzuetan, sormena 
eta aurrera egiteko nahia gailentzen dira; beste batzuetan, berriz, gatazka-gakoen kronifikazioa eta 
beste garai batzuetako ikuspegiak. Euskal Herriko kasua bereziki da adierazgarria, hemengo mugi-
menduaren bereizgarri propioez landa; izan ere, oso emankorra eta ahaltsua izan da hemen interna-
zionalismoaren itzala, kontrabotereko herri-dinamika zabalago bateko partaide izan baita. Europan, 
berriz, ezin larriagoa da mugimenduaren egoera, bistakoa baita internazionalismoaren paralisi es-
trategikoa eta bere kontra diharduten ideia atzerakoi eta protofaxisten hedapena. 

III. KOADROA ITALIA, JARRERA ATZERAKOIEN PARADIGMA

Paradigmatikoa da Italiako kasua: XX. mendearen bigarren erdialdean, nabarmena izan zen 
komunisten nagusitasun soziokulturala, bai PCI alderdiarena, bai mugimendu autonomo berri 
eta indartsuarena; egun, aldiz, MSI alderdi neofaxistaren oinordekoa den gobernua daukate, 
Giorgia Meloni buru. Internazionalismo-noziorik oinarrizkoenaren aurkako jarrerak gero eta 
hedatuagoak daude italiarren artean, eta horren adibide dugu Mediterraneo itsasoan erres-
katatzen dituzten migratzaileen ontziei Italiako portuetara sartzen ez uzteko politika. 
Euskal Herriko erreskate-ontzi bat —Aita Mari— kriminalizatzeko ahaleginak dira internazio-
nalismoaren atzerakada horren adibide ezin argiagoa.

12. “Dena ETA da” irizpideari jarraikiz, Askapenako bost kide atxilotu, kriminalizatu eta auzipetu zituzten 2010ean, erakunde 
hau ilegalizatzeko asmoz.

1.2 Nola gaude? Mugimendu 
internazionalistaren impasse egoera

Internazionalismoaren ahultze horren emaitza nagusia, berriz, hau dugu: mugimenduaren errefe-
rentzialtasuna eta eragin soziopolitikoa murriztu izana, bai maila globalean, bai Europan, bai Euskal 
Herrian. Zenbait faktore izan behar dira kontuan bilakaera hori aztertzean, bai organikoak, bai agen-
da politikoari zein esparru ideologikoari dagozkionak. Hau da, edukitzailea eta edukia, biak hartu 
behar dira aintzat.

Krisiaren ondorio nabarmenetako bat hau izan da: jaitsi egin da internazionalista gisa diharduten 
erakundeetako militante-kopurua, hau da, beste definizio batzuen gainetik internazionalismoarena 
aldarrikatzen duten erakundeetakoa13. Euskal Herriaren kasuan behera egin du, oro har, militanteak 
barneratzeko erakundeen ahalmenak, bai orotariko internazionalismoan, bai berariazko kausa eta 
elkartasun zehatzen aldekoan. Honenbestez, kuantitatiboki ere garai batean ahaltsuak eta nabar-
menak izan ziren euskal erakundeak txikiagotuz joan dira azken urteetan; hala izanda ere, zenbait 
taldek lanean jarraitzen dute lurralde batzuetan. 

Lehenik eta behin, egoera hau militantzia soziopolitikoaren eredu klasikoaren krisi orokorraren tes-
tuinguru zabalean kokatu behar da, erabat zabaldua Europa osoan.14 Diziplina handia eta konpromiso 
iraunkorra izan ditu ezaugarri eredu honek, XX. mendean nagusitu zen kultura politiko iraultzailearen 
oinordekoa izaki. Baina azken bi hamarkadatan bestelako partaidetza-eskema batzuk nagusitu dira, 
anitzagoak, likidoagoak, esparru digitalari gero eta pisu handiagoa ematen diotenak. Mugimendu 
internazionalistari lotutako iruditeriak nabarmen egiten du bat XX. mendeko parametro militante 
horrekin. Bestalde, bereziki sakona da krisia Euskal Herrian; izan ere, anomalia-moduko bat izan da, 
Europan, gure herriko militantzia eta ekimen politikoaren eredua aurretiazko borroka-ziklo kontrahe-
gemonikoetan, bai militantziari —ikusi besterik ez dago EHko gazte erakundeen parte-hartze politi-
koa barneratzeko gaitasun masiboa— bai hura gauzatzeko moduari dagokienez. Europako gainerako 
herrialdeetan aspalditxotik ari ziren nagusitzen politikan parte hartzeko modu lausoagoak, baina 
Euskal Herrian militantzia-eskema konprometituagoak eta “intentsiboagoak” bere horretan jarraitu 
zuen, zenbait faktore zirela medio: gatazka politiko, sozial eta nazionalak sortutako dinamikak, Esta-
tuaren errepresio-jarduerak eta abar. Azken hamarkadan, baina, nabarmen aldatu da eskema hori, 
eta are argiago ikusi da ereduen arteko kontrastea, zeinak euskal mugimendu internazionalistari 
ere eragin baitio. Nolanahi dela ere, Europa osoan —baita mundu osoan ere— logika bera nagusitu 

13. Ez dira gauza bera mugimendu internazionalista zentzu organiko batean, eta praxi internazionalista, zentzu zabalean 
herri-mugimenduaren bestelako adierazleek ere garatutakoa (sindikalismoak internazionalismoa egiten du, feminismoak 
ere bai, eta abar). Lan honetan, mugimendu internazionalista aztertuko dugu batez ere, baina bi alorren artean mugituko 
gara, biek baitute garrantzia emantzipazio-agenda orokorrean internazionalismoa birkokatzeko ekinean.
14. Ez hainbeste Hego globaleko beste esparru batzuetan, non borroken morfologiak eta exigentziak koordenatu militante 
batzuei eustea eragin baitute, betiere ahaztu gabe aurki ditzakegun kasuistiken aniztasuna.

da, eta alferrik da hori 
gainditzeko nostalgia 
militanteaz baliatu 
nahi izatea15. 

Militantzia soziopo-
litikoaren paradigma 
klasikoa aldatzeaz 
gain, mugimendu in-
ternazional istaren 
nortasunari eta bila-
kaerari berariaz da-
gozkion zenbait fak-
tore ere ageri dira 
prozesu horretan. 
Diagnostiko nahiko 
partekatua da mugi-
menduaren espazio 

eta egiturek ez dutela behar besteko egokitzapena gaur egungo testuinguruaren eskakizunetara. 
Hori dela eta, erakundeen nolabaiteko ahuldadea ageri da, baita mobilizazio eta salaketa-ekintzen 
zatiketa eta isolamendua ere. Zentzu horretan, Euskal Herritik lehenik arrisku bat ikusten da: mu-
gimenduaren proiekzio publikoa geroz eta gehiago salaketa-mobilizazio erreaktiboetara mugatzea, 
epe nahiko laburretan agertzen eta desagertzen diren nazioarteko gatazka edo gertakarien ingu-
rukoak eta, sarritan, hedabideetan duten oihartzunaren araberakoak. Alde horretatik, nolabaiteko 
jarraitutasun estrategikoa faltan botatzen da. Bigarrenik, borroken sakabanaketaren arazoa ere sei-
nalatzen da, non kausa edo herri bakoitzak plataforma espezifiko bat duen; ez dago zentzu horretan 
haien arteko behar besteko koordinaziorik eta, oro har, galdu egin da —neurri batean— nolabaiteko 
ikuspegi internazionalista integrala. Hala eta guztiz ere, plataforma horietako batzuek lortu dute 
beren mezua hedatzea eta mobilizazio-dinamika esanguratsuak bultzatzea; besteak beste, Kurdis-
tanekiko elkartasuna eta hura mugimendu feministarekin uztartzea. Edota Kolonbiako 2019ko Paro 
nazionalarekiko elkartasuna adierazteko Bilboko protesta arrakastatsuak kolonbiar migratzaileen 
elkarteekin batera deitutakoak. Hirugarrenik, internazionalismoa sektore berriekiko irismena muga-
tua egoteak nolabaiteko errutinizazio militantearen arriskua dakar berarekin, euskal gizarte-egitu-
rarekiko txertaketan jauzi kualitatibo berriak emateko muga bat suposatuz.

Eta impassearen alor ideologikora eta agenda politikora garamatza horrek guztiak. Edukira, alegia. 
Izan ere, nabarmena da interesa galdu duela gizarteak internazionalismoaren gaiekiko, ez dituela 

15. Iraganeko ikaskuntzarik onenak jaso behar dira —konpromisoa, kolektiboaren zentralitatea eta abar—, alde batera utzi 
gabe eredu horren akatsak (nabarmenak); besteak beste, herri-erakundeetan jarduteko moduaren kutsu patriarkala.

jada hain erraz jasotzen mugimenduaren mezuak. Are okerragoa ere bada egoera zenbait kasutan: 
ikuspegi atzerakoiak ari dira nagusitzen, printzipio eta balio internazionalista orori bizkarra ematen 
dizkiotenak —baita bere adierazpen etiko oinarrizkoenetan ere— eta biztanleriaren portzentaje ge-
roz eta handiagoari gutxieneko eskubideak ukatzen dizkiotenak. 

IV. KOADROA KINKA LARRIAN UTZI DU INTERNAZIONALISMOA IRIZPIDE ATZERAKOIEN HEDATZEAK 

Ikusi besterik ez dago migrazioarekin lotura duen gai oro, Europako muturreko eskui-
naren lehentasunezko “ehizakia”. Baina baita gizarte-sektore nahiko zabalek munduko 
zenbait askapen-prozesu zein gogorki arbuiatzen dituzten —Kuba, esate baterako, edo Pa-
lestina, non Israelen proiektu supremazistak geroz eta normalizazio- eta onespen-maila 
handiagoak lortu baititu Europako iritzi publikoan—, edo AEBko Black Lives Matter mu-
gimendua, zeinak beste garai batetan elkartasun-giro askoz zabalagoa izango baitzukeen 
gurean egungo uhin atzerakoiagatik ez balitz.

Badirudi Euskal Herrian ez dela Europako beste inguru batzuetan bezain indartsua joera hori, edo ez 
dela hain nabarmenki azaleratzen ari. Baina bistakoa da eskuinaren erasoaldi orokor bat ari garela 
jasaten, eta Euskal Herriak ez duela haren aurkako berezko immunitaterik. Alde horretatik, ez dugu 
autokonplazienteak izan behar. Nolanahi dela ere, euskal prozesuak sortutako kultura politikoak bi-
rus protofaxista horrekiko erresistentzia handixeagoa izateaz haratago, ezin ukatu kausa internazio-
nalista klasikoenek indarra galdu dutela Euskal Herrian, batez ere azken zikloko beste une batzuekin 
alderatuta. Gizarte-sektore ugariren eskuinerantz jotzeak gogor erasaten die internazionalismoaren 
euskarri diren balioei eta oinarrizko etikari.

Ikuspegi atzerakoi horren hedapenak arazo ugari eragiten dizkio ezker politiko, sozial, sindikal eta 
herrikoi osoari maila globalean, baina are handiagoa egiten dute arrakala internazionalismoak bere 
baitan garatu dituen zenbait inertzia ideologikok, estrategikok, eta kultura politikokoak. Hauek are 
gehiago mugatzen dute erreferentzialtasuna irabazteko gaitasuna. Honenbestez, halako erreferen-
teen zurztasun bat nabaritzen da internazionalismoaren kosmobisioan eta, oro har, nolabaiteko 
nahaste estrategiko bat, beste testuinguru batzuetan sortutako joeren mantentzeak gainditzen la-
guntzen ez duena.

Aurreko atalean azaldu dugunez, Gerra Hotzaren garaiko kultura politikoak eragin handia izan du 
mugimenduaren bilakaera historikoan. Kultura hartan, bloke sozialistaren eta Mendebaleko bloke 
kapitalistaren arteko gatazka zuten erreferentzia nagusi internazionalismoaren teoriak eta praktikak, 
eta testuinguru hartan nazio-askapeneko mugimenduek, kolonialismoaren aurkakoek eta ez-lerroka-
tuek zuten jokabidea. Oso garrantzitsuak ziren Euskal Herrian mugimendu haiek, hemengo prozesu 
nazionala zela eta. Berlingo Harresia eraitsi arte, sasoi hartako internazionalistek ez zuten zalantzarik 
sozialismoa izango zela garaile, eta botere politikoa zein Estatua eskuratzea zen helburu nagusia. Itxa-
ropen kolektibo haren neurrikoa izan zen 1989tik aurrerako krisi existentzial, teoriko eta animikoa.

Norabide bakarreko internazionalismoa marraztu zuen orduko epoka-izpirituak —hemendik hara-
koa—,eta helburu erkideak lortzeari zein esku-hartze politiko transnazionalari baino garrantzi han-
diagoa ematen zitzaion beste ingurune batzuetako prozesu nazional jakin batzuei mugarik gabe la-
guntzeari. Neurri handi batean, kapitalismoaren eta sozialismoaren arteko borroka horretan eragile 
aurrerakoiak identifikatzeko argitasunaren mendeko zen orduko internazionalismo hori. Bestalde, 
nortasun eta jarrera sendokoak izanda militante internazionalistak, ideologizazio maila handikoak, 
izaera horrek ere zaildu egin du —kasu batzuetan— egoera berri konplexu eta nolabaiteko errefe-
rentziarik gabekoetara egokitzeko prozesua.

Horrela, Harresia erori ondoren askotan nagusitu da nolabaiteko blokerik gabeko “blokismoa” (blo-
ke sozialistarik gabea, alegia). Ikuspegi horrek bere horretan irautearen ondorioz, ustez antiinperia-
listak diren adierazpenak indartu dira, zenbaitetan internazionalismoaren hausnarketen erdigunean 
askatzailetik ezer askorik ez duten zenbait eragileren interes geoestrategikoak lehenetsiz16. Geopo-
litikaren ikuspegi guztiz totalizatzaile horrek, guztia azal dezakeela uste duena, internazionalismoak 
gidari eta erreferentzia izan behar duen emantzipazio-printzipioarekiko loturaren galera bat eragin 
du. Gainera, benetako askapen-agenda batetik kanpo dauden eragile horiek alde batera utzita ere, 
ikuspegi honen mantentzeak zaildu egiten du etengabe oreka bila dabiltzan bi aldagairen arteko 
tentsioa egokiro konpontzeko aukera: alde batetik, iraultzen instituzionalizazio-prozesuei laguntze-
ko premia; bestetik, zenbait gobernu eta erakunderi txeke zuriak ematearen arriskua. Honenbestez, 
erabateko atxikipena eskatzen duen ikuspegia nagusitzen da kasu batzuetan, prozesu iraultzaileek 
eskatzen duten konpromiso pertsonal eta kolektiboa dela eta, baina ez dira begi onez ikusten desa-
dostasunak eta ñabardurak, jarrera egiazki emantzipatzaileek guztiz zilegiak dituztenak. Lerrokatze 
akritiko hori dela medio, alfonbrapean gorde izan dira —eta gordetzen dira egun ere— agenda fe-
ministak, ekologistak, giza eskubideen aldekoak, eta antikapitalistak baita ere, prozesu jakin batzuek 
horiek urratzen dituzten arren.

V. KOADROA. “TXEKE ZURIA” ETA KRITIKA INTERNAZIONALISTA

Eztabaida ugari izan da marko honetan, eta ez dira amaitu. Hor ditugu, esate baterako, Kuba-
ko prozesu konplexuari dagozkion kontraesanen gainekoak, edota Latinoamerikako gobernu au-
rrerakoien eta gizarte-mugimenduen artean sortu direnak baliabide naturalen erauzketa dela 
eta. Eztabaida horietan, elkarrekin egiten dute talka instituzionalizazio iraultzaileak, 
realpolitik delakoaren nolabaiteko mailak —zeinaren beharra ezin baita per se ukatu— eta 
herri-mugimenduen eraldatze-asmo handiak. Nolanahi dela ere, ezbai horietan ez litzakete 
zalantzan jarri behar parte-hartzaileen gizarte-eraldaketaren eta emantzipazioaren aldeko 
izaera. Zentzu horretan, gobernuen alde jartzeko joera dute internazionalismoaren sektore 
batzuek, ñabardurei erreparatu gabe eta, hein batean, prozesu bizietan eztabaidak duen zi-
legitasuna eta berekin dakarren aberastasuna kolokan jarriz.

16. Adierazgarria da Errusiaren kasua, non zenbait sektorek gure aburuz inondik ere ez dagozkion balio emantzipatzaileak 
ikusten baitizkiote Putin bezalako antikomunista aitortu bati. Ukrainako inbasioak areagotu egin du kontraesan hori, non 
desnazifikazioaren diskurtsoak ezin baitu ezkutatu errusiar estrategiak tentsio interinperialisten eta interkapitalisten area-
gotzean jokatzen duen rola.

Bigarren kapituluan aztertuko dugunez, internazionalismoaren bultzada berri bat lortzea ikuspegi 
tradizional horietako batzuk hein batean gainditzea suposatzen du, XXI. mendeko kapitalismoaren 
ofentsiba berriaren erronkei egokitasunez aurre egiteko. Horretarako, oinarrizko emantzipazio-prin-
tzipio bat kontrajarri behar zaie askotariko menderatze-sistemaren adierazpen guztiei; bestalde, 
sinergiak eratu behar dira potentzial internazionalista handiko aukera berrien inguruan (feminis-
moak, enpresa transnazionalen eta merkataritza-itunen aurkako borroka globala, migratzeko es-
kubidea, ekologismoa eta abar); eragile gehiago bildu behar dira borroka internazionalistara, bere 
jarduera-eremua zabalduz; aldebikotasun- eta erantzunkidetasun-parametroak sustatu behar dira, 
besteren prozesuei “elkartasuna eskaintzetik” harago joz17, mugaz gaindiko emantzipazio-prozesue-
tako protagonista ere bihurtuz, eta geopolitikaren esparru hertsiak erabat mugatzen ez duen inter-
nazionalismo bat bultzatuz, beti ere egiazki eraldatzaileak diren prozesu politiko eta gobernuekiko 
elkartasuna zalantzan jarri gabe, zailtasunak gorabehera. Eta mugimenduaren ezaugarri nagusia 
den horri eutsiz, hots, eduki politiko trinkoari eta haren kemen antikapitalista eta eraldatzaileari.

1.3 Mugimendu internazionalistatik harago begiratuz:
 ezker apurtzailearen egiturazko arazoak eta
 kapitalismoaren krisi integrala

Baina internazionalismoaren impassearen arrazoiak ez dira endogenoak soilik, mugimenduaren bi-
lakaera historikoak lotuak. Irismen handiagoko zer baten ondorio ere badira, esparru emantzipatzai-
le osoa eta haren adar guztiak biltzen dituena: instituzionala, politikoa, sindikala, soziala, kulturala 
eta abar. Ezin gara mintzatu internazionalismoaren krisiaz testuinguru zabalago horretan kokatzen 
ez badugu. Aldatu eta birdefinitu behar dira agendak, aliantzak, ikuspegi estrategikoak eta esku 
hartzeko zein antolatzeko moduak, eta ezker eraldatzaile guztiari dagokio eginkizun hori. Birkokatze 
integral horretan, internazionalismoa proiektu emantzipatzailearen erdigunean kokatzea lehenta-
sunezko erroa da. 

2008ko krakak argi eta garbi erakutsi zigun zer kontraesan larriri egin behar dien aurre erreproduk-
zio sistemikoak egungo testuinguru historikoan. Gaindiezinak diren kontraesanak, eredu ekonomi-
ko, politiko, sozial eta kulturalaren aurrebaldintzak jabetza pribatua eta enpresa-etekinak badira. 
Laburbilduz, krisian dago kapitalismoaren zibilizazio-egitura. Izaera iraunkorreko krisia, non eten-
gabeko azelerazio-prozesu batean baitabil gizarte-produktuaren bereganaketari eusteko lasterketa, 
betiere ikuspegi kolonial, patriarkal, ekozida eta soldatapeko lanaren esplotazioaren pean. 

17. Norabide bikoitzeko elkartasun-proposamenak ez dira berriak, jada 90eko hamarkadaz geroztik euskal internaziona-
lismoaren erakunde historikoek elkarrekikotasun eta joan-etorriko elkartasun-gakoak txertatzen hasi bait ziren. Horrela, 
Askapenaren apustu internazionalistan, beste kausa batzuei elkartasuna emateaz gain, gero eta pisu handiagoa irabazi 
zuen Euskal Herriaren askapen nazional eta sozialaren aldeko borrokaren arrazoiak eta printzipioak beste latitude batzueta-
ra eramateko lana. Beste alde batetik, KI nazioz gaindiko sare aktibistetan gero eta gehiago sartzeagatik nabarmendu zen, 
hala nola antiglobalizazio mugimenduaren baitan, norabide bakarreko jarduera-eskema tradizionalagoak dibertsifikatuz.

Testuinguru kritiko horretan du oinarri mendeko sektoreak diziplinatzeko geroz eta erasokorragoak 
diren baliabide hertsatzaile eta ideologiko-kulturalen sustatze eta perfekzionatzea. Sistemaren ja-
sanezintasuna eta eragiten dituen gatazkak ikusirik, egitura juridiko, politiko eta instituzional orokor 
bat nagusitzen da, botere korporatiboa eta haren adar politikoak blindatzeko. Egitura horren tresna 
nagusia, maila guztietan, herri-burujabetzaren suntsipen teknokratikoa da. 

Alde horretatik, Europar Batasuna (EB) da kapital-metaketaren zerbitzura dagoen nazioz gaindi-
ko egitura-mota hauen adierazgarririk osatuena eta prestatuena. Horrela erakusten digu Europar 
Batzordea bezalako erakundeek estatu kideei xantaia egiteko duten gaitasuna, bere lerrokatze, 
gomendio eta kondizionalitateen bidez, guztiak ere batik bat antidemokratikoak. Hertsapen hori 
koartada gisa erabiltzen dute estatu horiek, dogma korporatiboetatik aldentzen den inolako politi-
karik ez bultzatzeko. Baina ez da EB dinamika mota honen sustatzaile bakarra. Estatu zein estatuz 
azpiko -baita tokiko mailan ere- esparrutan ahalmen instituzionalak eta herrikoiak erabat murriz-
teko joera hori orokortzen ari da. Horren adibide dugu Euskal Autonomia Erkidegoko (EAE) “Tapia 
Legea” deritzona18, zeinak legedia gogor bihurritzen baitu udalek ez dezaten ahalmenik izan euren 
lurretan megaproiekturik kokatu behar den ala ez erabakitzeko. Laburbilduz, joera orokor baten 
aurrean gaude: beste esparru eta leku batzuetan, Nazioarteko Diru Funtsak, Munduko Bankuak 
edo inbertitzaile-estatu arteko arbitraje-auzitegiek izaten dituzte horrelako jokabideak. Izan ere, 
sektore herrikoiak menderatzeko funtsezko tresna da korporazioen interesei aurre egiten dion 
zeinahi herri-gaitasunaren suntsipena.

Testuinguru geroz eta zailago horretan, azken hamarkadan instituzioetara iritsi diren ekimen 
eraldatzaile gehienetan botere politiko-enpresarialak suertatu dira garaile. Latinoamerikan ez da 
hain argia izan garaipena, baina bai Europan. Arazo larriak ditu ezkerrak baliabide demokratikoen 
ezerezte horri aurre egiteko, bai eta hark berekin dakartzan eraso politiko eta mediatikoei ekiteko 
ere (lawfarea eta abar). Hori dela eta, arriskua dago gizartean uste hau hedatzeko: programarik 
erreformistenak ere ez duela aukerarik errealitatean gauzatzeko. Ikuspegi horrek areagotu egiten 
ditu herritarren fatalismoa eta ezkortasuna, eta itxaropenak zein helburuak murriztu. Mugimendu 
internazionalistari eta haren jarduerari ere eragiten dio ezkerren paralisi estrategiko horrek, zeina 
are larriagoa bilakatzen baita kapitalismoaren krisi integralaren eta horren ondorio den maila 
askotariko menderatze-egituraren aurrean.

18. Ingurumen Administrazioaren Legea (Tapia Legea deritzona) Eusko Jaurlaritzak bultzatu zuen, eta hau du xede: na-
barmen murriztea EAEko udalen autonomia, lurzoruaren kalifikazioaren bidez megaproiektu edo ekimen ekonomiko bat 
martxan jarri behar den ala ez erabakitzeko. Goi Interes Publikoko Proiektuak direlakoak sortu ziren, erabaki subirano eta 
demokratikoak hartzeko ahalmena murriztearren udalei eta, hartara, megaproiektu publiko-korporatiboak -eolikoak eta 
abar- errazago egitearren.

VI. KOADROA LATINOAMERIKAKO ETA EUROPAKO PROZESU AURRERAKOIAK. EMAITZA DESBERDINAK 

Ezkerren eskualde mailako errefluxuaren ostean, mantentzen da gaur egun Latinoamerikan 
nolabaiteko lehia politiko eta instituzionala. Horren adibide ditugu Petro (Kolonbia) 
eta Lula (Brasil). Oro har, XXI. mendearen hasierako bolada bolibartar-aurrerakoiak 
hobeto eutsi dio bere kemen eraldatzaileari Europan baino, baita kasurik moderatuenetan 
ere, betiere gatazkarako sen sutsuagoa eskatzen duten herri- eta gizarte-mugimenduen 
begiradapean.

Europan, aldiz, ez dira hain onak emaitzak. Syrizaren kasuak erabat kuestiopean jar-
tzen du eraldaketa-prozesu sakonen bideragarritasun erreala EBren arkitekturaren pean. 
Adibide honek argi eta garbi erakusten du tresna ugari dituztela botere-egitura poli-
tiko-enpresarialek aldaketa-saiakera instituzionalak administratiboki, politikoki eta 
kulturalki oztopatzeko. 

Etengabeko azelerazio-prozesuan dabil kapitalismoaren krisi integrala, eta leherketa sistemikoak19 
ari da eragiten, areagotu egin baitira kontraesanak (ekonomikoak, ekologikoak, klaseen arte-
koak, geopolitikoak, erreprodukzio sozialekoak eta abar). Urruti geratzen da diskurtso ofizial hura, 
2014koa, zera zioena: susperraldi ekonomikoa zetorrela, klase ertainen ongizate material eta sin-
bolikoa bide onera itzularaziko omen zuena. Errealitateak erabat gezurtatu zuen ameskeria hura. 
Lehenbizi, pandemiak eragindako zibilizazio-shocka zela medio. Ondoren, Ukrainako gatazka etorri 
zen, eta Raúl Sánchez Cedillok20 “gerra-erregimena” deritzona, kapitalismoaren aginte-ahalmenaren 
morfologiaren mutazio berri baten gisara.

VII. KOADROA KRISIA, LEHERKETAK ETA GREBA OROKORRA HEGO EUSKAL HERRIAN

Jada 2019an —COVID-19a iritsi aurretik, alegia— hasiak ziren argitaratzen datu makroekono-
miko txarrak, Europara susperraldi ekonomikoa zetorrelako ilusioa zapuztu zutenak. Horren 
adibidea dugu 2020ko urtarrilaren 30ean HEHan egin zen greba orokorra, Euskal Herriko Es-
kubide Sozialen Kartak deituta, aipatutako adierazleei jarraikiz. Eta segituan hasi ziren 
bata bestearen osteko leherketa sistemikoak, gaur egun arte. 

Lehentasunezkoa da, beraz, emantzipazio-proiektua egungo koiuntura konplexu eta aldakor hone-
tara egokitzea, kontingentzia- eta etengabeko ezegonkortasun-sentsazio kolektibora, kapitalismoa-
ren ongizate-ametsaren hausturara. Eta lan honen parte bezala, eguneratu eta sustatu egin behar 
da oinarrizko kontzeptu bat: gizarte-aldaketaren beharrezkotasuna eta lorgarritasuna. Horretarako, 
irauli egin behar da etsipenerako egungo inertzia hori, zeina geroz eta sakonagoa bihurtzen baita 

19. Sistema kapitalistaren krisia areagotzen ari den honetan “leherketa” kontzeptua sakonago aztertzeko, ikusi FERNÁN-
DEZ, Gonzalo eta HERNÁNDEZ, Juan (2022): La tormenta perfecta ya está aquí, El Salto, martxoak 17.
20. SÁNCHEZ CEDILLO, Raúl (2022): Esta guerra no termina en Ucrania, Katakrak, Iruñea.

https://www.elsaltodiario.com/una-de-las-nuestras/la-tormenta-perfecta-ya-esta-aqui

krisi sistemikoak beste urrats bat ematen duen bakoitzeko, ez baitago haren aurkako herri-erantzun 
tinkorik. Ahalegin horren zutabe nagusietako bat, berriz, hau dugu: paralisi-egoeratik irten eta egun-
go testuinguruan gogotsu esku hartzeko gai den jarduera internazionalista bat berreraikitzea.

VIII. KOADROA. ERANTZUN ESKASA MILITARISMOAREN GORALDIARI

Azken hilabeteotako zenbait gertakari larrik garbi erakusten digute internazionalismoa bir-
kokatu eta ekimen antagonista berreskuratzeko premia erradikala. Herri-esparrua erantzun 
nabarmenik gabe uzten ari da EBren gorakada militarista, eta garbi ikusi da hori Ukrainara 
gerra are gehiago elikatzearren Leopard 2 tankeak bidaltzeko hartutako erabakia dela eta. 
Espainiako gobernuak ere bat egin du erabakiarekin, zeina bat baitator 2023ko aurrekon-
tuetako gastu militarra % 27,29 igotzearekin aurreko urtekoarekiko, NATOk berak markatuko 
koordenatuetatik harago ere joz. Bistakoa da Europak hartu duen norabidea, eta herri-espa-
rrua ez da ari behar besteko erantzuna ematen.

Horrela, lehenbiziko urratsa zibilizazio-krisi sistemiko eta integral honen ardatz nagusiak identifika-
tzea da, hainbat autorek XXI. mendeko kapitalismoa (Fernández, 2018; Lang et al, 2013)21 deritzote-
naren ofentsiba elikatzen dutenak. Hori eginez gero, gai izango gara egungo egoera nahasi honetan 
teoria eta praktika emantzipatzaile eta internazionalista berriro martxan jartzeko. Aipa ditzagun, 
laburki, elementu horietako batzuk.

Lehenik eta behin, errentagarritasun-krisi kroniko batean murgildurik dago kapitalismoa. Aspal-
ditxo —2014an— iragarri zuen ELGAk22 nabarmen motelduko zela munduko ekonomia gutxienez 
2060ra arte. Ez dago, beraz, inolako aurreikuspen errealistarik zera dioenik, hazkunde-ziklo jarraitu 
bat egongo dela, ekonomia globalak osatzen duen tartaren atzetik dabiltzan kapital guztiak ase-
ko dituena. Egiturazkoa da hazkunde ekonomikoaren geldialdia, korporazio-etekinak, desjabetzea 
eta gainbalioaren erauzketa oinarri dituen ekoizte- eta metatze-eredu baten adierazgarri. Gripatuta 
dago eredu hori, eta mugatuak ditu erreprodukzio sistemikorako aukerak. 

Bigarrenik, egoera kritiko baterantz daramate gizateria krisi ekologikoak eta energetikoak. Beraien 
tontorrera iritsi dira edo iristear daude kapitalismoaren paradigma ekonomiko-produktiboak azken 
mendean oinarri izan dituen ondasun naturalak (erregai fosilak, gasa eta petrolioa, batez ere). Ho-
nenbestez, geroz eta zailagoa eta garestiagoa izango da baliabide horiek erauztea, eta geroz eta 
probetxu energetiko txikiagoa aterako zaie; hori dela eta, geroz eta ugariagoak izango dira desinber-
tsio-prozesuak, eta hala ari da gertatzen jada petrolioaren sektorean. Mahai gainean dugu, beraz, 
ekonomia- zein energia-aro baten amaiera, eta ez dago oraingoz erregai fosilen, haien propietateen 
eta aplikazioen ordezko bideragarririk. Halaber, erregai fosilen erabilera intentsiboa dela eta, krisi 

21. FERNÁNDEZ, Gonzalo (2018): Mercado o democracia, Icaria, Bartzelona. LANG et al (2013). Alternativas al capitalismo/
colonialismo del siglo XXI. Fundación Rosa Luxemburg. Quito.
22. ELGA (2014): “Policy challenges for the next 50 years”, OECC Economic Policy Papers, 9. zk.

ekologikoa ere ari gara jasaten, 
eta Lurraren berotzeak eragin-
dako klima-aldaketa dugu ho-
rren adierazle orokorra. IPCCren 
seigarren txostena —2021eko 
abuztuan argitaratua— hainbat 
tipping points delakoez mintzo 
zen, gero eta hurbilago dauden 
maila orokorreko inflexio-gune 
ekosistemikoez, alegia. Geroz 
eta larriagoa da egoera esparru 
honetan, baita haren atzerae-
zintasuna testuinguru kapitalista 
baten baitan ere.

Egiturazko krisiaren bi bektore 
horiek direla medio, zenbait di-
namika ari dira sortzen eredu 
kapitalista, heteropatriarkala, 
koloniala eta ekozida egituratzen 
duten esplotazio-, zapalkuntza- 
eta menderatze-ardatz nagusien 
biziraupen sistemikoa ziurtatze-
ko. Honela bermatu nahi dute bi-
ziraupen hori: kapitala eta bote-
rea metatzeko eskemak batere aurkaririk gabe betikotzeko estutze-politika geroz eta erasokorragoak 
dakartzan ofentsiba baten bidez. Oldarka dabil piztia kapitalista, eta geroz eta azkarrago azkeneko 
bosturtekoan, krisi terminalaren bi bektore horiek irtenbiderik gabeko zoko batera daramatela ikusi-
rik. Zein dira, beraz, martxan dauden logika nagusiak?

Ekonomiari dagokionez, lehia interkapitalista gero eta agonikoagoa dela eta, ireki eta ustia daitez-
keen merkatu-hobi berrien etengabeko bilaketa nagusitzen ari da. Merkatuen mugak etengabe ari 
dira hedatzen, ondasun komunak, alor publikoa eta natura desjabetuz bildutakoa metatuz. Hauek 
dira joerarik berrienak: ekonomiaren digitalizazioa eta Laugarren Iraultza Industriala, eta kapitalis-
mo berdea deritzona, zeinaren xedea zera baita, korporazioek eurenganatzea energia berriztaga-
rrien sektorea. Lehendik martxan ziren zenbait joera, berriz, areagotzen ari dira; besteak beste, me-
gaproiektuen hedapena tresna korporatibo gisa, orain —geroz eta gehiago— baita Ipar globaleko 
lurraldeetan ere. Edo ekonomiaren etengabeko finantziarizazioa, zor publiko eta pribatu globalaren 
hazkunde eutsiezinari loturik. Krisi organikoko giro horretan, areagotzen ari dira nazioarteko ekono-
miaren joera inflazionistak eta egiturazko bihurtzen, koiuntura politiko hutsetik haragoko arrazoiak 

direla medio23. Hor ditugu, bestalde, enplegu-krisia, etengabeko soldata-doikuntza eta lan-baldin-
tzen prekarizazio orokorra. Klase ertainen pobretze-prozesu orokorra eta etengabea ari da eragiten 
hori guztia, eta pitzatzen ari dira Bigarren Mundu gerraz geroztik kapitalismoaren euskarri izan diren 
oinarrizko adostasunak. Ekonomiaren erreprodukzio-alderdiari ere eragiten dio adostasunen haus-
turak, eta areagotzen ari da zaintza-lanen krisia, geroz eta gehiago uzten baitira lan horiek familien 
eta emakumeen esku. Sendotzen ari da familia erakunde gisa, bai eta berezkoa duen izaera patriar-
kala ere, hura baitute krisiaren aurkako azken baliabide eta “koltxoi” geroz eta herritar gehiagok.

Politikari dagokionez, berriz, areagotzen ari da bloke politiko-korporatiboen (edo Estatu-enpresa 
blokeen24) arteko tirabira, lehia interkapitalista dela medio, errenta globala eta merkatu berriak zein 
zaharrak nork bereganatuko. Lehenik eta behin, areagotu egin da logika kolonialista baliabide eta 
material estrategikoak kontrolatzeko borroka horretan: erregai fosilak, kapitalismo berde eta digi-
tal jaioberriaren protagonista direnak —lur arraroak, litioa edo fosfatoa bezalako mineralak,...—. 
Bigarrenik, tentsio geopolitikoen areagotze arriskutsua eragin du Estatu-enpresa blokeen arteko en-
frentamendu-logikaren sistematizazioak, zeinaren ezaugarri nagusia hau baititugu: inperialismoen 
arteko lehia, hegemon estatubatuarraren eta haren mendeko aliantzen (EB) gainbeherak eta Txina 
buru duen blokearen gorakadak eragina. Militarizazio orokorra eta gero eta eztanda militar gehia-
goren agerpena ari da eragiten egoera hori. Horren adibide dugu Ukraina: inperialismoen arteko 
borroka-leku bihurtu da, non arma nuklearrak erabiltzea ere gerta bailiteke.

Bestalde, kapitalismoaren krisi organikoa areagotzeak beste ondorio bat ere ekarri du, hots, agor-
tu egin dela behin betikoz korporazioen jardunarekiko Estatuaren abstentzioa aldarrikatzen zuen 
paradigma neoliberala. Bide batez, enpresen etekinaren sustapenean funtsezko faktore bilakatu 
da —berriro— Estatua. Perfekzionatzen ari dira gobernantza-eskema publiko-pribatuak, non key-
nesianismo korporatiboari eta keynesianismo militarrari dagozkien zenbait jokabide ageri baitira. 
Izan ere, Estaturik gabe ez dago kapitalismorik. Geroz eta nabarmenago dihardu Estatuak gizarteko 
mendeko sektoreak diziplinatzen, geroz eta bitarteko perfekzionatuagoak erabiliz, sistemaren kri-
sia kontraesanak sakontzen ari dela ikusirik. Bereziki aipatzekoak dira herri-ahalmenak suntsitzeko 
tresna politiko-teknokratikoak, batez ere kontrol demokratikoaren pean ez dauden nazioz gaindi-
ko egiturek erabiltzen dituztenak. Areagotzen ari dira, halaber, adierazpen politiko larderiazkoak, 
protofaxistak eta eskuin muturrekoak, estatuen errepresio sekurokratikoa gogortzeko estrategiara 
bildu nahirik klase ertainetako eta herri xeheko zenbait sektore.

Kulturari dagokionez, lotsarik gabe ari dira plazaratzen zenbait ideologia nabarmen atzerakoi, mi-
sogino, arrazista, homofobo, lesbofobo eta transfobo, guztiak ere oinarri bera dutenak: oinarrizko 
eskubideak ukatzen dizkiete biztanleriaren sektore geroz eta handiagoei (emakumeak, migratzaileak, 
LGTBIQ+ herritarrak eta abar). Horrekin batera, kontakizun historiko inperial/kolonial/grannazionalak 

23. Inflazioaz, irakurri MARTIJA, Gorka (2022): ¿Otoño caliente o pacto de rentas? Inflación y beneficios corporativos, Naiz, 
azaroak 17.
24. Estatu-enpresa kontzeptuaz eta egungo testuinguruan hura gauzatzeko moduaz, ikusi RAMIRO, Pedro eta GONZÁLEZ, 
Erika (2022): El Estado-empresa español en el capitalismo verde, La Pública, ekainak 29.

https://www.naiz.eus/es/iritzia/articulos/otono-caliente-o-pacto-de-rentas-inflacion-y-beneficios-corporativos
https://lapublica.net/es/articulo/capitalismo-verde-espana/

aldarrikatzen eta zuritzen dira, betiere kutsu atzerakoi bat eman nahi zaion burujabetza nozio bat go-
resteko. Bestalde, prestigioa eta ospea galtzen ari dira kutsu aurrerakoia eta emantzipatzailea duten 
adierazpen ideologikoak eta kulturalak, eta bereziki azkar ari dira hondoratzen internazionalismoa-
ren balioak, Europako gizarteak migrazioa dela eta izaten ari diren bilakaerak erakusten duenez. Ezin 
aipatzeke utzi feminismoak, klima-aldaketa eta energiaren arazoa, estaturik gabeko nazioen borroka 
eta migratzeko eskubidea, guztiak ere erreakzioaren kultura erasokorraren ardatz estrategikoak. 

Kapitalismoaren krisiaren bizkortzea eta haren sintomen areagotzea ikusirik, planto egiteko unea ez 
ezik, posizioak aurrera egiteko garaia ere iritsi da, internazionalismoa berriro kokatzeko ofentsiba-
rako proiektu emantzipatzaile baten ardatz gisa. Beraz, ezinbestekoa da zenbait gauza aldatzea eta 
egokitzea, datorkigun gatazka-zikloari ekiteko: ideiak, agendak, egituratze-eskalak, politika egiteko 
moduak eta aliantzak. 

IX. KOADROA SINTESIA: ZERGATIK DA PREMIAZKOA PRAXI INTERNAZIONALISTA BIRPENTSATZEA? 

• Izaera globalekoak dira kapitalismoaren krisia kronikoa eta konponezina dela dioten 
haustura-puntu nagusiak: munduko ekonomia globalizatuaren errentagarritasun-krisia, 
klima-aldaketa, erregai fosilen agortzea eta energia-krisia. 

• Transnazionalak dira gizarteko mendeko sektoreak politikoki diziplinatzeko tresna 
nagusiak ere: gure inguruan, EB, alor horretako makineriarik perfektuena; horrez gain, 
nazioarteko finantza-erakundeak, merkataritza- eta inbertsio-itunak eta abar. Kapitala 
eta boterea metatzeko gure garaiko tresna nagusiaren morroiak ditugu guztiak, hau da, 
enpresa transnazionalarenak, zeinak estatuen arteko mugez gaindi ere jarduten baitu.

• Globala da, halaber, oligarkiak krisiari eman nahi dion irtenbidearen bidaide den 
olatu atzerakoia eta protofaxista, zeinak eztabaida politiko-kulturalaren erdigunean 
jartzen baititu zenbait elementu, internazionalismo tinko eta zorrotz batek bakarrik 
borroka ditzakeenak: migratzeko eta babesa lortzeko eskubideak zalantzan jartzea; mi-
litarismoaren eta gerraren aurrean, benetako bakea izateko eskubidea ukatzea; erauzke-
ta-prozesu kolonialak hedatzea eta haiek zuritzeko arrazoibide ideologiko-kulturalak 
erabiltzea; esplizituki antifeminista, misoginoa eta homofoboa den azpikultura global 
bat hedatzea; arrazismoa eta xenofobia naturaltzat jotzea; estaturik gabeko herrien 
zein nazioen eta hizkuntza gutxituen eskubideak ukatzea eta abar. Burujabetzaren ikus-
pegi nabarmenki atzerakoia dute oinarri jokabide horiek guztiek, herrien askapen-pro-
zesuan printzipio horrek duen nagusitasunari kontrajarririk. 

• Zailtasunak ditu ezker apurtzaileak maila askotariko diziplinatze-mekanismo berriei 
aurre egiteko bideak aurkitzeko, bai eta botere politiko-enpresarialekin borroka sis-
temikoak burutu eta garaile ateratzeko ere. Testuinguru horretan, kostatzen ari zaio 
internazionalismoari bere gaiak eta aldarrikapenak gizarteratzea, oro har kontrakoa 
baitu giroa. Gainera, areagotu egiten dute zailtasun hori egungo egoera kritikoan oso 
baliagarriak ez diren eta mugimenduan —batzuetan bederen— pisu handia duten zenbait 
iruditeriek.

2. EMANTZIPAZIO-GAKOAK: 
INTERNAZIONALISMO ERAGINKOR 
BAT KAPITALISMOAREN KRISI 
TERMINALAREN AURREAN
Ondoren, internazionalismoaren birkokapena sustatzeko gako estrategiko batzuk jorratuko ditugu, 
krisi dimentsioaniztuneko testuinguru honen gaineko esku-hartze soziopolitikoan jauzi kualitatiboak 
eragitea helburu dutenak. Horretarako, hiru ardatz hauen inguruan bilduko ditugu ideia horiek: zer, 
nola eta norekin. Erreferentzia nagusi mugimendu internazionalista dugu (stricto sensu), baina ere-
mu horretatik harago jo nahi genuke eta eraldaketaren aldeko artikulazio oro barneratuz gure pro-
posamenean. Zentzu horretan, abiapuntu gisa mugimendu politiko, sindikal, sozial orok bere esku-
-hartze politikoan ikuspegi internazionalista eraginkor bat txertatu behar duela uste dugu. 

X. KOADROA. ZER, NOLA ETA NOREKIN 

• Zer? 
Birdefinitu iruditeri eta agenda internazionalista ikuspegi emantzipatzaile batetik 
abiatuta, menderatze-sistema anitzaren aurrean -kapitalista, heteropatriarkal, kolonial 
eta ekozida-

• Nola?  
Zabaldu internazionalismoaren esku-hartze politikoaren eskalak, formak eta artikulazio 
organikoa

• Norekin? 
Sendotu eta konplexutu aliantza estrategiko internazionalistak herri-esparruaren baitan 

2.1 Zer? Birdefinitu iruditeri eta agenda 
internazionalista ikuspegi emantzipatzaile 
batetik abiatuta

Garrantzi estrategikoa du eraldaketa-agenda integral baten erdigune neuralgikoan internaziona-
lismoa kokatzeak egungo egoerari aurre egiteko, hots, erreakzioaren gorakadari, kapitalismoaren 
erasoaldiari eta lehia- zein bazterketa-logiken bultzadari. Inboluzio-garai honetan, esplizituki edo 
erdi-ezkutuan jartzen da zalantzan printzipio hori, baita aurrerakoitzat jotzen diren eremu batzue-
tan ere. Askotariko itxurak eta edukiak hartzen dituzte ikuspegi horiek, eta elkarri kontrajarriak ere 

izan daitezke —sozialdemokraziaren epelkeria betebehar internazionalistaren aurrean; edo jada 
anekdota hutsetik harago doan gorripardismo protofaxista, besteak beste—, baina modu batean 
edo bestean proiektu askatzailearen muin internazionalista lausotu, zalantzan jarri edo esplizituki 
ukatzen dute -gorripardoek, esate baterako-.

XI. KOADROA. GORRIPARDISMOA, HEDATZEN  

Migrazioa dute aitzakia korronte horren jarraitzaile nagusiek internazionalismotik oso 
urrun dauden ikuspegiak sustatzeko, mugen kontrola eta gizakien joan-etorrien mugapena 
kokatuz erdigunean. Sarah Wagenknecht dugu joera horren buruzagi ezagunena, Alemaniako 
Die Linke ezkerreko alderdia eskuinerantz birarazteko proposamen programatikoak egin 
dituena. Espainiako Estatuan, modu gutxi asko esplizituan jo dute bide beretik Jorge 
Verstrynge bezalakoek. Bestalde, erakunde nabarmenki atzerakoiren bat ere sortu da; 
Frente Obrero delakoa, adibidez.

Edonolako nortasun eraldatzaileren desitxuratze horren aurka, hau da eman beharreko lehen pau-
soa: izaera internazionalista aldarrikatu ez ezik, areagotu ere egin behar da, dibertsifikatu eta bi-
ziagotu egin behar dira hura egituratzeko eta aplikatzeko moduak eta, oro har, proiektu askatzaile 
integralaren erdigunean egon behar du. Internazionalismo gehiago behar dugu egungo garaiotan, 
ez gutxiago.

Proiektu emantzipatzailean izan behar duen zentraltasuna behin onartuta, zer ikuspegi estrategiko 
izan behar du oinarri internazionalismo eraginkor batek egungo egoera kritiko honetan?25 

Premiazkoa da emantzipazio-printzipio erradikal, integral eta poliedriko bat tinko txertatzea, bai 
internazionalismoan eta haren askotariko praxian, bai herri-esparru osoan eta haren proiektu aska-
tzaile integralaren iruditeri eta agenda estrategikoan.

Erradikala, hots, itxura batean bistakoa dirudien oinarrizko printzipio baten zentraltasuna onartzen 
duena: helburua dela zimenduetatik iraultzea ordena kapitalista, heteropatriarkal, kolonial eta eko-
zida hau, sistema haustea eta dialektikoki gainditzea. Hau da, balio eta parametro estrategiko lagae-
zinak ekarri behar dira erdigunera berriro, herri-mugimendu osoak onartutako erradikaltasun apur-
tzaileko estandarretan oinarritutakoak. Gainditu egin behar dira erresistentzialismoan eta ezinean 
oinarritutako aldarte kolektiboak eta ikusmirak, jarduera politikoko balio absolututzat realpolitika 
dutenak, eta ofentsibari ekin, bazterrera utzi gabe taktika-estrategia dialektika (beharrezkoa) eta 
borroka ororen prozesu- eta trantsizio-logika konplexuak. 

25. Gako estrategiko eta orokor batzuk bakarrik proposatuko ditugu hemen, baina ez dira hor amaitzen agenda internazio-
nalista integral eta xehatu bat sistematizatzeko ekarpenak eta gogoetak. Aurrerago, gogoeta-ardatz espezifikoago batzuk 
aurkeztuko ditugu, mugimendu hauetatik jasotako ikaspenetan oinarriturik: feminismoak, ekologismoa, migratzeko es-
kubidearen aldeko eta arrazismoaren aurkako mugimenduak, antimilitarismoa, sindikalismoa eta botere korporatiboaren 
aurkakoa.

XII. KOADROA. HAUSTURAREN ETA PROZESU-LOGIKEN ARTEKO DIALEKTIKAZ

Eszenatoki sozial askatzaileak xede dituen aldaketa-prozesu orok behar ditu katarsi- eta 
bat-bateko haustura-uneak, sektore sozial antagonikoen, menderatzaileen eta menderatuen 
arteko indar-korrelazioa eta subjektibotasun politikoa aldarazten duten inflexio-puntuak. 
Baina, zalantzarik gabe, kapitalismo heteropatriarkal, kolonial eta ekozidaren egitura 
multidimentsionalak iraultzea ez da etorriko —zuzenean—, haustura horien katalizaziotik, 
baizik eta epe luzeko, prozesuzko eta trantsiziozko logiketatik:

Emantzipazio-agendek gainditu egin behar lukete erreforma eta iraultzaren arteko 
eztabaida zaharra, aldaketa txikien eta eraldaketa handien artekoa, eta batzuk zein 
besteak progresiboki —baina ez, nahitaez, linealki— metatuz joan, kapitalak kendutako 
zenbait esparru berreskuratzeko estrategiei jarraikiz. Honenbestez, alde batera utzi 
behar genituzke bat-bateko erantzunak edo erreaktiboak — zeinak ustez egingarria den 
horretara mugatzen baitira, hau da, modernitate kapitalistak baimentzen digunera soi-
lik—; halaber, bazterrera utzi behar genuke gradualtasunik gabeko gako emantzipatzai-
leen erabateko inplementazioa. (Fernandez, 2016)26

Emantzipazio-printzipioari eusteko, funtsezkoa da etengabe ahalegintzea ez lausotzen, erlatibiza-
tzen edo galtzen sistema gainditzearen ortzi-mugarekin lerrokatutako iruditeriak, kontakizunak, 
agenda estrategikoak eta berariazko jarduerak: hau da, kapitalismo heteropatriarkal, kolonial eta 
ekozidaz haratagoko mundu bat eraikitzeko benetako aukera. Egungo testuinguruarekiko mugarri 
izango diren emantzipazio ortzi-mugen bideragarritasuna eta beharra birkokatzea. Aldi berean, 
beldurrik gabe azaldu behar dira kapitala eta hari atxikitako botereak desjabetzeak ekar ditzakeen 
kostuak, zailtasunak eta gatazka-mailak. Paradoxikoki, hori da bide bakarra herri gogoa suspertuz 
eta mobilizazioa bultzatuz eskuin-muturrari aurre egiteko, zeina erregimen liberal kapitalistetako 
printzipiorik oinarrizkoenei ere mehatxuka ari baitzaie. 

XIII. KOADROA. ESKUIN MUTURRARI AURRE EGITEKO, ERREGIMEN LIBERAL KAPITALISTAK GAINDITU

Herri-esparruaren helburu nagusia ezin da izan erregimen liberal kapitalistak salba-
tzea. Espainiako Estatuan, gora egin du eskuin-muturreko Vox alderdiak, 1978ko Erre-
gimenaren normaltasun konstituzionalarekiko eskuineko nolabaiteko apurketa bideratzen 
duena. Baina horrek ez du esan nahi Konstituzioaren balioa areagotu egin denik, edo 
hura zaintzea denik gure helburua, erreakzioaren erasoari eutsiko dion erresistentzia 
hutsezko barrikada balitz bezala. Aitzitik, hau dugu eskuin-muturrari arrakastaz au-
rre egiteko bide bakarra, baita erregimen parlamentario liberalen gutxieneko estanda-
rrak babesteko ere: Erreformaren eta prozesu konstituzionalaren inpugnaziotik datorren 
hari historikoari eustea, hura eguneratzea eta sendotzea. HEHn Erreformaren aurkako ja-
rrerak izan zuen oihartzun zabala dela eta, gure lurraldearen ekarpena zentzu horretan 
-eta oro har, Espainiar estatuaren nazio-aniztasunaren ikuspuntuarena- estrategikoa da. 

26. FERNÁNDEZ, Gonzalo (2016): Alternativas al poder corporativo, Bartzelona, Icaria, 63. or.

https://omal.info/IMG/pdf/alternativas_al_poder_corporativo.pdf

Integrala eta poliedrikoa, hots, menderakuntza anizkoitzeko sistema kapitalista, heteropatriarkal, 
kolonial eta ekozida honen zapalkuntza- eta esplotazio-adierazpen bakoitzari erantzuten diona, hau 
da, epe laburreko konpromisoak edo garaipen partzialak direla medio inongo zapalkuntza/men-
derakuntza/esplotazio ardatz baztertzen ez duena, kontraesan nagusien eta bigarren mailakoen 
logikaren aitzakiapean. Emantzipazio-printzipioari eusteko, proiektu eraldatzailearen osotasun po-
liedrikoa zaindu behar da, adostasunari eta konpromisoari espazioak kenduz eta subjektu hege-
monikoen eta mendekoen arteko gatazka areagotuz. Eta, jakina, ez da sakrifikatu behar proiektu 
emantzipatzailearen ardatz internazionalista, erreakzioaren aurka “bere etxean jokatzeko” beharra 
aitzakia jarririk, klase herrikoien artean geroz eta tiradizo handiagoa baitute ideia atzerakoiek. Geu-
re posizioei eustea, lubakietatik ez alde egitea —nostalgia antzuetan erori gabe, edo teoria- zein 
praxi-alorreko zurruntasunean—, horra mundu osoan ezkerraren errefluxu historikoa iraultzen has-
teko gako estrategikoetako bat.

XIV. KOADROA. PROIEKTU ASKATZAILE POLIEDRIKOA, INTEGRALA ETA ERRADIKALA 

Ez subjektuak ez borrokak banatzen ez dituen jarduera behar dugu, ez denborak ez espa-
zioak zatikatzen ez dituena, hauek guztiak biltzen dituen jarduera: (1) klase-borrokak 
(…), (2) neokolonialismo estraktibistaren aurkako borrokak (…), (3) borroka feministak 
(...), (4) borroka antifaxistak (…), (5) militarismoaren eta gizartearen militarizazioa-
ren aurkako borrokak (…), (6) EBko apartheid gisako legedien aurkako borrokak (…), eta 
migratzaile zein errefuxiatuen eskubideen aldekoak (…). (Sanchez Cedillo, 2022)27

Ikuspegi estrategiko bat, beraz, non geroz eta pisu espezifiko handiagoa duten gatazka- eta kontrabo-
tere-iruditeriek, eremu-bereiztearen aldekoek, eta geroz eta txikiagoa kontziliazio eta akordioaren al-
dekoek. Kapitalismoaren krisi terminala eragiten ari den kontraesanen areagotzeak berak dakarkigu 
premia hori, eta krisi horren ondoriozko eraso geroz eta bortitzago eta gogorragoek. Bigarren Mundu 
Gerraz geroztik Europan sortu ziren hitzarmen sozial, politiko eta kulturalak erreplikaezinak dira, eta 
beraz ez du ematen emantzipazio-bultzada berri baten eragile izango direnik, honako arrazoi hauek 
direla medio: klase ertainen halabeharrezko pobretzea (geroz eta gabeagoa eta pobreagoa den lan-
gileriaren parera jaisten ari dira); Estatu-kapital blokeen arteko lehia geopolitiko eta neokolonialaren 
eta haren adierazpen militarraren areagotzea; edota mugimendu erreakzionario, misogino eta arra-
zisten hedapen globala. Hil egin da Ongizatearen Estatua (materiala zein sinbolikoa), eta ez da itzuli-
ko. Borroka-garaiak datoz; horretaz jabetu egin behar du herri-esparruak, eta horretarako prestatu.

Proiektu askatzaile osoari, gizarte- eta herri-mugimenduaren adierazpen guztiei eta hura iragazi 
behar duen zeharkako eta ezinbesteko jarduera internazionalistari zaizkio aplikagarri elementu ho-
riek (erradikaltasuna, osotasuna eta izaera poliedrikoa). Baina horretaz haratago, berariazko baldin-

27. SÁNCHEZ CEDILLO, Raúl (2022): Esta guerra no termina en Ucrania, Katakrak, Iruñea, 30-31 orr.

tzak eta kasuistikak azaltzen ditu emantzipazio-printzipioaren birkokatze horrek mugimendu inter-
nazionalistaren ezaugarri historikoei eta egungoei dagokienez.

Emantzipazio-printzipioaren nagusitasuna sustatzen duten elementuen artean, hau da azpimarratze-
koa: posizionamendu sendoko subjektu politikoa izan dela —eta dela— mugimendu internazionalis-
ta, non pisu handia baitute iruditeri erradikal apurtzaileek. Halaber, mugimenduko militanteen maila 
teorikoak aukera ematen du posizionamendu orokor horri zentzua emateko. Esan daiteke, honen-
bestez, berezkoak dituela mugimenduak haustura sistemikozko eta konfrontaziozko begirada horiek, 
seguruenik herri-mugimenduaren beste adar batzuek baino gehiago, zenbait erreferentziaren epika 
iraultzailea eta sistemaren aurkakoa dela medio (Kuba, zapatismoa, Venezuela, kurduen borroka…).

Aitzitik, zenbait inertzia historiko ez dira emantzipazio-printzipioaren birkokatze horretarako hain la-
gungarri. Adibidez, irizpide geoestrategikoen sobredimentsioa mugimenduaren posizio-definizioe-
tan, gehiegizko pisu bat estu loturik dagoena realpolitikaren espirituari, zenbaitetan gizarte-eralda-
ketazko funtsezko bektoreak berreskuratzea eragozten duen horri, alegia. Blokismoaren eta Gerra 
Hotzaren garaitik datorren kultura politikoak hein batean bere horretan irauteak bultzatu egiten 
ditu horrelako joerak.

Hori abiapuntu dugula, hona gure proposamen orokorrak internazionalismoaren iruditeria eta 
agendari dagokienez:

a) Joera blokistak eta geopolitikaren totalizazioa gainditzea, 
internazionalismoak testuinguru globalaz duen ikuspegiaren ardatz 
nagusi gisa

Errealitate-printzipioari uko egin gabe, eta kontuan izanik geopolitikaren garrantzia Estatu-kapital 
blokeen arteko nazioarteko oreken berrantolaketan —non jardun beharra baitauka estatu-erakun-
deetan esku hartzen duen esperientzia kontrahegemoniko orok—, dialektika konstruktibo bat sor-
tu behar da baldintza objektibo horren eta emantzipazio-printzipioa mantentzearen artean, barne 
direla printzipioaren betekizunak (erradikaltasuna, integraltasuna eta izaera poliedrikoa). “Arima” 
eraldatzailea da dialektika horretan mantendu beharreko lerro gorria. Mugimenduaren “zementua”, 
zentzu horretan, emantzipazio-agenda bera izan behar da, ez bloke dikotomikoak, prozesu jakin 
batzuekiko elkartasun erabatekoa, internazionalismoaren barruko nortasun-atxikimenduak eta 
abar. Zabaldu egin behar dira helburuak eta begiradak, eta honi eman lehentasuna: funtsezkoari, 
bazterrera utzi ezin den horri, betiere mugimenduaren ondare historikoaren alderik onena jasotzen 
duela, beldurrik izan gabe zenbait inertzia eta joera gainditzeari, ez baitute jada rol lagungarririk 
indar internazionalisten metaketan. 

b) Nazioarteko prozesu soziopolitikoekiko lotura estrategikoak sustatu 
behar dira, ez estatu eta erakundeekikoak bakarrik

Lehenago ere aipatu dugunez, badago neurri batean halako estatuzentrismo bat mugimenduaren 
zati batean. Oinarrizko gizarte- eta herri-mugimenduak izanik agendarik apurtzaileenak eta borro-
kalarienak hedatzen dituztenak —berez sektore sozial, ekonomiko eta bestelako askorekin (baita 
elkarren artean antagonikoak direnekin ere) adostasunetara iristeko premiarekiko irekiagoa den 
maila politiko-estatalarekin alderatuz—, prozesu horien adar guztietan izan behar du erreferentzia 
mugimendu internazionalistak. Prozesu horiekiko harremanetan, agenda apurtzaileagoen eta mo-
deratuagoen -sektore sozial zabalagoak barneratzen dituztenen- arteko dialektikan sakondu egin 
behar du internazionalismoak.

c) Lotura politiko, aliantza eta babesen eremua konplexutu, “txeke zurian” 
erori gabe

Beti ere herriek euren prozesu propioak garatzeko duten eskubidearekiko errespetuaren oinarrizko 
printzipioa zalantzan jarri gabe, internazionalismoa eta elkarren aitortza ez dira ulertu behar edo-
zein begirada kritikoren erabateko ezabapena bezala. Honenbestez, konplexutze-prozesu horren 
baitan argitasunez bereizi behar dira emantzipazio-printzipioarekin bat datozen logikak, jarduerak 
zein aliantzak eta bat ez datozenak, eta horren arabera jardun. Mugimendu internazionalistaren 
ezbaietan ohikoa den kasuistika bati jarraikiz, honek ez ditu zertan babestu behar gobernu edo 
estatu iraultzaile jakin baten loturak edo aliantzak, hauek ez baldin badute izaera benetan emantzi-
patzailea edota kontraesan gaindiezinak suposatzen badituzte. Hau da, blokismoa gainditzea jardun 
politiko zehatzean, horrek eragiten duen kontraesanez betetako dialektikari aurre eginez. Ulertzea 
bai nazioarteko logika komertzialak zein estatuen artekoak suposatzen dutena —haien argi-ilunak 
barne, batzuk saihestezinak—, bai eta herri-mugimenduan eta internazionalismoan emantzipazio-
-printzipioa zaintzeak duen lehentasuna ere.

XV. KOADROA. BLOKISMOA, ALIANTZAK ETA LEIALTASUN INTERNAZIONALISTAK

Blokismoa gainditzeak berekin dakar, adibidez, mugimendu internazionalistak —prozesu boli-
bartarrarekin bat etorri arren— ez duela zertan bat egin realpolitika edo estatu-irizpideak 
direla medio Venezuelak Iranekin sinatzen dituen aliantza estrategikoekin. Are gehiago, gai 
izan behar du internazionalismoak bat egiteko Venezuela bolibartarrarekin eta, aldi berean, 
Irango eta Kurdistango emakumeen herri-matxinadarekin, kontraesan larririk jasan gabe. 
Kontu berriagotara etorriz, uko egin behar al lioke mugimendu internazionalistak Qatarre-
ko munduko futbol-txapelketaren aurkako boikot-kanpainari Venezuelako gobernuak bestelako 
jarrera azaldu duelako, estatu harekiko harreman politiko-komertzialak eta petrolioari lo-
tutakoak direla eta? Inondik inora ere ez.

d) Hausturazko antiinperialismo baten alde

Gogoeta orokor bat egin behar da antiinperialismoaren kontzeptuaz, zeina berezkoa izan baitu —
eta baitu— mugimendu internazionalistaren iruditeriak eta agendak. Kontzeptu estrategikoa da, 
zentrala, beharrezkoa kapitalismoaren egungo ofentsibari eta mundu-sistema bortizki berranto-
latzeko haren asmo kolonial-inperialari aurre egiteko. Baina fetitxe akritikoa bihurtzeko arriskuan 
dago, emantzipazio-printzipiotik urrun kokatzen diren zenbait logikari atea zabalduz. Blokismo diko-
tomiko horri estu lotutako joera bat da bereziki nabarmentzekoa: zenbait kasutan denetik hartzen 
duen saski-naskia bihurtzea antiinperialismoa, gutxieneko emantzipazio- eta eraldatze-irizpideekin 
objektiboki bat ez datozen logikak justifikatzeko bidea zabaltzen duena. 

Hausturazko antiinperialismo bat birkokatzea da erronka, emantzipazio-printzipioa lehenesten due-
na, koartada geopolitikoen edo taktizismo politikoen gainetik. Hau da, azken muturreraino eraman 
behar da eginkizun antiinperialista, bi alorretan behintzat. Alde batetik, behin betikoz utzi behar 
zaio adeitsu begiratzeari emantzipazio-irizpideekin (edo, besterik gabe, aurrerakoiekin) bat ez da-
tozen nazioarteko eragileei, AEBk mundu-sisteman duen nagusitasuna —beherantz doana— zalan-
tzan jartzen badute ere. Are gehiago, ezinbestekoa da zenbait mundu-potentzia eragile inperialista 
bezala identifikatzea, beraien ibilbide historikoagatik eta inguru geografikoan kokatzen diren herrie-
kiko izandako jokabide zanpatzaileagatik. Horrela, naiz eta AEB zalantzarik gabe eragile inperialista 
nagusia izan maila globalean, honek ezin du ezkutatu badaudela bestelako eragileak izaera inperia-
lista daukatenak.

XVI. KOADROA. ANTIINPERIALISMOA, INTERNAZIONALISMOA ETA ERAGILE EZ-EMANTZIPATZAILEAK

Antiinperialismoaren izenean hainbat jarrera eta jokabide justifikatu edo zuritu izan 
dira batzutan: gobernantza ekonomiko neoliberalaren parametroak barneratzea; botere 
korporatibo nazionalarekiko zein nazioartekoarekiko konpromisoak edozein justifikazio 
taktikoz haratago; autoritarismoa; aldarrikapen feministak eta ekologistak bazterrera 
uztea edo, zuzen-zuzenean, giza eskubideak bortxatzea. Ezin argiagoa da Errusiaren ka-
sua, bai herrialde horretako egungo gobernuaren izaera atzerakoia eta oligarkikoagatik, 
bai mundu osoko internazionalisten artean eragiten duen nahasketagatik. Jada aipatu du-
gunez, euskal internazionalisten artean ere bada tirabirarik gai hori dela eta (Nikara-
gua, adibidez), mugimenduaren eginkizun antiinperialista eztabaidagai nagusia delarik.

Nazioarteko eragile askori aplikagarri zaie irizpide hau, beharrizan taktikoetaz hara-
tago doazen tokiko zein atzerriko sektore enpresarial, erlijioso, sozial eta abarrekiko 
akordioen alde egiten dutenak, programa politiko nazional interklasistetan oinarrituz. 
Zentzu horretan, zibilizazioaren larrialdiek —klima- eta energia-krisiak, biztanle-
riaren sektore zabalen pobretzea…— geroz eta gogorrago egiten dute talka kontzilia-
zio-programa politikoekin, baita antiinperialistatzat jotzen direnekin ere. Horrela, 
antagonismoen areagotze bat aurreikusten da etorkizunean, haustura eta erradikaliza-
ziozko garaia, eta antiinperialismo klasiko zabalenaren zenbait kontzeptu bazterrera 
geratu daitezke, errealitateak bultzatuta.



30

·  I N T E R N A Z I O N A L I S M O A  X X I . M E N D E A N  B I R P E N T S A T Z E N ·

Bestalde, lehentasuna eman behar zaio antiinperialismoa “etxeko atariraino” ekartzeari, norberak 
bere testuinguru propioa oinarritzat hartuta. Horrela, bai Europan, bai Euskal Herrian28, ezinbesteko 
egiteko internazionalista zeran datza hein handi batean: gure testuinguruan jatorria izanda, bes-
telako herrialdeengan eragina duen dominazio kapitalista-inperialistaren edozein adierazpen edo 
jarduera aitzakirik gabe eta gure espazio propioan borrokatzean. Hau da, beste leku batzuetako 
prozesuekiko norabide bakarreko elkartasunaren noziotik harago joz, gurean sortutako zapalkuntze-
taz lehentasunez arduratu. Antiinperialismorik eraginkorrena, etxean bertan bultzatzen duguna da. 

XVII. KOADROA. ANTIINPERIALISMOA, ETXETIK ABIATUTA

Inperialismoa hemen bertan indargabetzeari eman behar dio lehentasuna Euskal Herriko elkar-
tasun internazionalistak, aitzakirik gabe, horrek eragin ditzakeen kontraesanei beldurrik 
izan gabe. “Gure” enpresa transnazionalez ari gara, beste herrialde batzuetan megaproiek-
tuak eta bestelako jarduera kaltegarriak sustatzen ari diren horietaz: CAFen (Palestina) 
eta BBVAren (Hidroituango, Kolonbia) proiektuez; operazio militarretan eta gerretan esku 
hartzeaz ari gara (Espainiako gobernuak Ukrainari bidalitako armak, adibidez); gure go-
bernuaren kanpo-politikaren kontrol antiinperialista egiteaz ari gara; merkataritza eta 
inbertsio itunak borrokatzeaz ari gara, baita “aldekoak” bazaizkigu ere lehiakortasun ka-
pitalistaren ikuspegitik (EB-Mercosur, adibidez). Aldi berean, dominazio nazionalaren pean 
dagoen Euskal Herrian, badago begirada internazionalista honen beste ezinbesteko elementu 
bat: espainiar zein frantses ezkerrek modu aktibo, kategoriko eta eztabaidaezinean agertu 
beharreko posizioa Euskal Herriaren autodeterminazio eskubidearen defentsan. Nazionalismo 
espainiar zein frantsesean oinarritutako begirada grannazionalekiko konplizitatea emantzi-
pazio-printzipioaren erabat kontra agertzen den irizpide bat da.

Bide horretan aurrera eginez, bere koordenatu klasikoenak gainditzeko moduan izango da inter-
nazionalismoa: herri-mugimenduarekiko zeharkakotasuna areagotuz eta agentzia politiko transna-
zionala sortuz, elkartasun-truke hutsa gainditzen duena eta nazioz zein estatuz gaindiko funtsezko 
gaietan zuzenean esku hartzeko aukera emango duena. Mugimendu internazionalistak bere espe-
rientzia espezializatua eskaini behar die bi ahalegin horiei, eta sinergiak antolatu feminismoarekin, 
ekologismoarekin, justizia globalaren aldeko mugimenduarekin eta abarrekin. Eta horrela iritsi gara 
bigarren gogoeta-ardatzera: nola.

2.2 Nola? Zabaldu internazionalismoaren esku-hartze
politikoaren eskalak, formak eta artikulazio organikoa

Alde organiko eta metodologikoa ere badu internazionalismoa emantzipazio-proiektuaren ardatz 
bihurtzeak, politikoki esku hartzeko eta artikulatzeko eskala eta moduei lotutakoa. Egungo une his-
torikoaren premiei ez ezik29, haiei aurre egiteko mugimendu internazionalistaren parametro klasi-

28. Espainiaren eta Frantziaren administraziopean dago Euskal Herria, eta EBeko kideak dira bi estatu horiek. Hau da, mun-
duko erdigune inperialista osatzen duten polo nagusietako baten parte.
29. Gogora dezagun zein diren praxi emantzipatzailearen baitan internazionalismoa sendotzeko arrazoi nagusiak: krisian 

koek dituzten zailtasunei ere badagokie hori. Bi faktore horietatik datoz esparru honetarako ditugun 
proposamenak.

a) Nazio- eta lurralde-mailako eskalen eta nazioartekoen arteko dialektika 
konplexutzea

Ez da berria praxi internazionalistaren eskalei eta hura gauzatzeko bideei buruzko eztabaida. Sortu 
zirenetik dute bidaide mugimendu antikapitalista guztiek, halako dialektika bat gorpuztuz —osa-
garria eta kontraesankorra aldi berean— bi zer hauen artean: ekimen iraultzaileak sistema-mun-
du osoan esku hartzea, eta lurralde bakoitzari dagozkion berezitasunen arabera zentzu nazional- 
herrikoi batetan jardutea.

XVIII. KOADROA. BEGIRADA HISTORIKO BAT 

Ziklo historikoaren arabera, aukera batek edo besteak izan du nagusitasun handiagoa. 

XX. mendearen lehenbiziko erdian, ekimen iraultzaile eta aurrerakoien nazioarte mailako 
egituraketa bateratu eta -neurri batean- koherentearen aldeko apustuek pisu handia izan 
zuten, beren-beregi transnazionalki antolatutako jardun politiko baten aldekoak. Zentzu 
horretan, Zimmerwaldeko sozialismo antibelizista eta internazionalista funtsezkoa izan 
zen Europa osoan, I. Mundu Gerraren garaiko eta ondorengo ziklo politikoaren ezaugarri-
tzerako. Gerra inperialistaren aurkako nazioz gaindiko koordinazioaren emaitza nagu-
sietako bat izan zen Urriko Iraultza, eta horren ondoren sortu zen Komintern erakundea, 
zeina ia-ia Mundu Iraultzaren Estatu Nagusi gisa jarduten baitzen garai hartan suerta-
tutako ofentsiba iraultzailearen baitan -askotan lurralde bakoitzeko alderdi komunisten 
autonomia murriztuz bere taktika eta estrategia propio eta lurreratuak bultzatzeko-.

II. Mundu Gerraren ondorengo ziklo iraultzailean, berriz, Gerra Hotzaren bloke-politi-
ka izan zen nagusi, deskolonizazio-prozesuek eta askapen nazionalekoek (Aljeria, Kuba, 
Vietnam, Angola…) protagonismo handia irabazi zutelarik. Giro honek zera ekarri zuten, 
prozesuak herrialde bakoitzeko egoeraren arabera egituratzea, batetik, eta autonomiaz 
jarduten ziren prozesu nazionalen arteko elkarlaguntza gisako jarduera internazionalista, 
bestetik. Pisua galdu zuen ekimen politiko transnazionalak30, I kapituluan aztertu dugun 
ziklo internazionalista berria erabat ezaugarrituz (sasoi hartan sortu zen, izan ere). 

dagoen globalizazio ekonomikoa, eta mugaz gaindi jarduten diren enpresa transnazionalak; desafio global larriak agertzea 
(klima- eta energia-larrialdiak); neofaxismoaren erasoaldi globala, eta nazioz zein estatuz gaindiko egitura instituzionalen 
protagonismo geroz eta handiagoa (gure kasuan, EBrena). Erantzun egin behar zaie desafio horiei guztiei, baina ez bakarrik 
agenda edo iruditeri ideologikoen ikuspuntutik dagokienez, baizik eta antolakuntzaren eta jarduera-moldeen alorretan ere.
30. Pisu-galera horrek ez du esan nahi, inondik ere, erabat desagertu direnik subjektu politiko iraultzaileak antolatzeko 
nazioz gaindiko ahaleginak. Parametro hauei dagozkie sasoi horretako esperientzia gogoangarrienetako batzuk: Che Ge-
vararen kontinente mailako gerrilla baterako proiektua 60ko hamarkadan; edo Latinoamerikako Hego Konoan diktaduren 
errepresioa areagotu zenekoa, 70eko hamarkadan, eta Koordinazio Iraultzaileko Juntaren sorrera. Inoiz ere ez da desagertu 
internazionalismoaren nazioz gaindiko bulkada.

Berrikitan ere nabaritu da orduko gorabehera haien oihartzunik. Mende aldaketan hasi zen nabar-
mentzen globalizazio neoliberalaren aurkako nazioz gaindiko esku-hartzearen beharra. Bloke sozia-
lista erori eta merkatu kapitalista mundu osora behin betikoz hedatzean harro zebilen globalizazioa, 
izan ere. Orduan sortua da globalizazioaren aurkako mugimendua —gero Foro Sozialen prozesua 
bilakatua—, non nazioarteko agentzia politikoa eraikitzeari ematen baitzitzaion lehentasuna. Mu-
gimendu hura epeldu ondoren, tokian tokiko alternatibak eta egituraketak lehenetsi ditu antikapi-
talismoak, begirada erabat mikroa erdigunean kokatuz gaurko egunerarte. Agroekologia eta Ekono-
mia Soziala eta Solidarioa31 ditugu begirada berri horren adibideetako batzuk. 

Gainera, azken garai honetako zenbait prozesu politiko garrantzitsuk argiro erakutsi dute egiturazko 
zailtasunak dituela herri-esparruak eraldaketa-logika konfrontatiboak sustatzeko, prozesuei erresi-
lientzia emango dien nazioz haraindiko gutxieneko egituratze-mailarik ez egotekotan. 

XIX. KOADROA. NAZIOARTE-MAILAKO ARTIKULAZIOA, EZINBESTEKO BALDINTZA PROZESU KONTRAHEGEMONIKOEN ERRESILIENTZIARAKO 

Adibide ezin egokiagoa dugu Syrizak Troikarekin eta EBrekin 2015ean izandako talka. Eta 
hona lezio nagusietako bat: oso zaila da prozesu horiek aurkaratzen dituzten trabak 
gainditzea lurralde, estatu edo nazio bakar bateko markotik abiatuta, baita europar 
menderatze-egituraren kale itsuari adabaki erreformistak jarri nahi bazaizkio ere. 

Latinoamerikako eskualde-integrazioko azken saiakerek —elkarren artean kontrajarriak, 
batzuk, eta muga askokoak, zalantzarik gabe: ALBA, UNASUR, CELAC eta abar—, seinalatzen 
dute mundu-sistema kapitalista globalizatuan elkarrekin koordinatuta jardun behar du-
tela nazioartean indar kontrahegemonikoek, aldaketa-prozesuek gutxieneko bideragarri-
tasuna izan dezaten. Ikasbide hori herri-mugimenduei eta mugimendu internazionalistari 
ere aplikatu behar zaie; izan ere, haiek ere bultzatu behar dute erresilientzia hori, 
dagokien eremuan.

Hortik abiatuta, dinamika emantzipatzaileen eskala desberdinen arteko dialektikari buruzko go-
goeta egin behar da, herri-mugimenduaren jarduera internazionalista hobetzearren. Halaber, kon-
plexutu egin behar da ekimen emantzipatzaile nazionalen/lurraldekoen eta prozesuen nazioarteko 
artikulazioaren arteko dialektika, esku-hartze politikoak behar adinako transnazionalizazio-maila lor 
dezan, kapitalismoaren eta erreakzioaren ofentsiba globalari aurre egin ahal izateko. 

Horretarako, zabaldu egin behar dira internazionalismoaren koordenatuak, norabide bakarrekoak 
askotan, gehien bat beste askapen-prozesu batzuei elkartasuna eskaintzen jarduten direnak. Ez du 

31. Maila lokaleko emantzipazio-ekimenen hainbat adibide daude, autogestio zein ekonomia solidarioaren esparrutik, adibi-
dez. Hauek badira erreferentzia mugimendu internazionalistarentzat, naiz eta horrek ez suposatu derrigorrez eta modu ab-
solutuan ekimen hauek laguntzen dituzten aldaketa-gobernuekiko lerrokatze akritiko eta ofizialista. Venezuelako Komunak, 
Brasilgo MSTren autogestioa, eta abar badira honen adibide onak. UHARTE, Luis Miguel eta MARTÍ, Julia (2019). Repensar 
la economía desde lo popular. Aprendizajes colectivos desde América Latina. Icaria. Bartzelona.

ukatzen, hala ere, ikuspegi horren garrantzia, zeinak internazionalismoaren funtsezko osagai izaten 
jarraitu behar baitu. Baina, gainera, nazioz gaindiko artikulazio eta jardun politikoak sustatu behar 
dira haren barruan, eta ahalegin berezia egin dinamika politiko transnazional eraginkorrak sendo-
tzeko. Nazioarteko izaera irmoa izan behar dute prozesuek eurek, tokian errotutako borrokekin 
uztartua. Bertako eta kanpoko, hemengo eta nazioarteko prozesu emantzipatzaileen arteko muga 
lausotzea da xedea eta, aldi berean, eustea sustraituta dauden lurralde bakoitzeko ehundura komu-
nitarioari. Herri-mugimenduaren agendako elementu nagusia izaki, jarduera transnazional horren 
protagonista izan behar du internazionalismoak, ez bakarrik beste inguru batzuetako prozesuen al-
deko kanpoko laguntza. 

Laburbilduz, uztardura dialektiko estuagoa behar da prozesu nazionalen eta nazioartekoen artean, 
azken mende eta erdian praxi internazionalistak oszilatu duen bi kultura politikoen arteko xextra 
gainditzeko. Honek, gaur egun, eskualde alorra eta globala gure ikuspegi estrategikoan birzentra-
tzea suposatzen du: nazioz gaindiko herri-agentzia eta subjektu politiko internazionalistak sortu, gu-
txienez eskualde mailan integralki ekingo diotenak jardun emantzipatzaileari -EB eta Latinoamerika 
ditugu irizpide horren mendeko eremuen adibide guztiz egokiak-. Aldi berean proiektuek herri eta 
nazioetan dituzten sustrai nazional-herrikoiak galdu gabe.

b) Jarduera internazionalista zeharka txertatzea herri-mugimenduan

Hona alor organiko eta metodologiko honetan aurkezten dugun bigarren proposamena: herri-mugi-
mendu osoan sustatzea praxi internazionalistaren zeharkakotasuna. Azken hamarkadotan nolabai-
teko sektorializazio-joera bat egon da, non internazionalismoa soilik beren-beregi halakotzat iden-
tifikatzen diren erakundeek egikaritzen dutela ematen duen; gainerakoek, berriz, praxi horretatik 
at geratuko lirateke, neurri batean lehenbizi aipatutakoen esku utziz internazionalismoaren zera. 
Lanaren banaketa, nonbait. Egia esan, gauzak ez dira inoiz izan erabat horrela, eta herri-mugimen-
duaren atal guztiek ekin diote internazionalismoari, era batera zein bestera. Aldi berean, gogoratu 
behar da baita ere zenbait nazioarteko erakundek nabarmendu dutela behin eta berriro identitate 
internazionalista herri mugimenduaren osotasunean txertatzeko beharra. Ezker independentista-
ren kasua eredugarria da zentzu horretan, bere egitura eta erakunde guztien baitan kontzientzia 
internazionalista sustatzeko beren-beregiko borondate bat egon den heinean, naiz eta gero irizpide 
honen gauzaketa konplexua suertatu oso. Baina ikuspegi hori dela eta, egia da praxi internaziona-
lista hein batean subjektu/eragile hauen jardunarekin identifikatu dela erabat, internazionalismoa 
harreman diplomatikoen gisako zera batera eta mugimenduen arteko elkartasun politikora muga-
tzen duen begirada horren eskutik. Ikuspegi horrek, gainera, mugimendu internazionalista histori-
koan oso txertaturik zeuden Gerra Hotzaren garaiko irizpideen pisua areagotu egin du, eta zaildu 
ideiak berritzea. Mugimendu internazionalistaren eragin soziala gutxitua den honetan — aurreko 
kapituluan aipatutako arrazoiak tarteko—, mugatu egiten du ikuspegi horrek gako internazionalis-
ta proiektu emantzipatzaile orokorraren ardatz bihurtzeko ahalegina. Beraz, eredu integralagoak 
behar dira, zeharkakotasun eta elkar interakzio handiagokoak, herri-mugimendu osoak koordinatuki 

ekin diezaion jarduera internazionalistari. Eredu horri atxiki behar zaio mugimendu internazionalis-
ta, eta hara eraman bere ezagutza eta esperientzia ekarpen estrategiko gisa.

Laburbilduz, herri-mugimendu osoaren jarduera behar du izan internazionalismoak, haren ekintza 
soziopolitikoaren ardatz bihurtuko duten iruditeri eta agenda bat euskarri dituela. Integrala izan 
behar du praxiak, ez soilik berariaz eta definizioz alor horretan diharduten erakundeena. Emantzi-
pazio-printzipioan errotutako agenda erradikal eta apurtzaile horren aplikazio koordinatua eta sis-
tematizatua izan behar du helburu praxi horrek, herri-mugimenduaren osotasunaren eskutik. Azken 
batean, zehaztu behar dugu zer antolakuntza eta zer egitura erabili internazionalismoa herri-mugi-
menduaren agenda eta iruditeriaren erdigunean jartzeko. Hona zenbait proposamen:

• Koordinazio eta esku-hartze politikoko egitura estrategikoak sortu, herri-mugi-
mendu osoa barne hartu eta erreferentziatzen dutenak

Gainditu behar dira sakabanaketa, sektorializazioa eta “eremukako” politikaren mugak. Izaera pro-
piodun eragilea eta erreferentzia soziopolitikoa izan behar du herri-mugimenduak; indarrak batu 
behar ditu, agenda bateratuak eraiki eta elkarlanean jardun, baita baterako jarduera horri itxura, 
mamia eta gorputza ematen dioten egitura organikoen bidez ere. 

XX. KOADROA. IZAERA PROPIOA DUEN HERRI-MUGIMENDUAREN AUTONOMIA 

Askapen-prozesuaren adierazpen instituzionaletatik autonomiaz diharduen eragile sozio-
politiko gisa antolatu behar da herri-mugimendua, osagarriak izan daitezkeen ikuspegi 
estrategikoak partekatu arren. Autonomia hori oinarri duela, haustura-agenda erradi-
kalak proposatu behar ditu; aldaketa-subjektibotasun kolektiboak sortu behar ditu, 
esparru politiko-estatalaren mugetatik landa; eta gatazka/osagarritasun dialektikoko 
dinamikak bideratu logika instituzional horrekiko, non garrantzizko faktorea baita in-
tegrazio interklasista ahalik eta handiena ahalbidetzen duten akordioak lortzeko iner-
tzia -hauteskunde- eta instituzio-ikuspuntu batetik, garrantzizkoak eta baliagarriak 
izan daitezkeen akordio-logikak, zalantzarik gabe-. Herri-mugimendu horrek trakzio-
-ahalmena izan behar du, bai aliatuak edo hurbilekoak diren inertzia instituzionalak, 
bai gizarte osokoak esparru apurtzailera etengabe erakartzeko. Adierazpen institu-
zionalen eta sozial, politiko, sindikal eta herrikoien arteko erabateko lerrokatzea 
aldarrikatzen duten hipotesiek ez bezala, alor bakoitzaren autonomia proposatzen dugu 
guk, haien elkar-elikatze dialektikoa —eta, behar denean, gatazkatsua— mesedegarri 
izan dadin proiektu osoak aurrerapauso estrategikoak emateko.

Noski, ez du esan nahi horrek desegin egin behar direnik —edo amaitutzat jo— orain arte lanean 
jardun diren erakundeak eta haien berariazko ikuspegiak —feministak, ekologistak, sindikalak, inter-
nazionalistak eta abar—, baizik eta artikulazio bateratu eta organiko baten inguruan antolatu behar 
direla. Ahots propioa duen egituren egitura bat behar da, esku-hartze politikorako indar eta ahal-

men handiagoa dakarrena, non sektore eta erakunde bakoitzak bere ekarpena egingo baitu (bakoi-
tzaren esperientzia eta espezializazioa) eta, zeharka, emantzipazio-printzipio horretan oinarritutako 
praxi internazionalista bat lehenetsiko baitu. Gurean, Euskal Herriko Eskubide Sozialen Karta izango 
litzateke horrelako egitura baten antzeko bat sortzeko ahalegin aipagarriena. Espazio hori susper-
tzeko eta zabaltzeko egun garatzen ari diren ekimenak aukera egokia izan daitezke Karta eraginkorki 
baliatzeko euskal mugimendu sozial, sindikal eta herrikoiaren artikulazio-egitura estrategiko gisa 
antolatzeko bidean. Eta espazio horrek praxi internazionalista kokatu behar du agendaren ardatz 
eta eginkizun estrategiko gisa.

• Ofentsibara jardun behar duen herri-mugimenduaren artikulazio-ahalegin 
orokorrera bildu mugimendu internazionalistaren esperientzia eta ezagutza

Testuinguru horretan, ekarpen hau egin lezake mugimendu internazionalistak: bete-betean mur-
gildu egituratze-ahalegin horietan, herri-mugimenduaren ofentsiba politiko integrala bultzatzeko. 
Askotariko herri-, sindikatu- eta gizarte-mugimendua batasun estrategikoz hornitzeko ahalegina-
ri ekin modu amankomunean, sektorializazioa eta sakabanaketa gaindituz. Eta, egitura organiko 
horretan, egin diezaioke herri-mugimendu osoari -ahots propioz eta bateratuz jarduteko erronka 
horren baitan- bere esperientziaren eta ezagutza espezifikoaren ekarpena mugimendu internazio-
nalistak —koiuntura globalaren eta eskualdekoaren azterketa, nazioarteko sareak, beste lurralde 
eta testuinguru batzuekin loturak izateko bideak, beste kausa batzuekiko elkartasun politikorako 
metodologiak, nazioarteko erreferentziak eta harremanak…—. Eta, batez ere, internazionalismoa 
bere agendara zeharkakotasunez biltzeko ahaleginera ekarpen estrategikoa egin. 

• Mugimendu sozial, sindikal eta herrikoiaren artikulazio-egitura horren baitan, 
sinergia teorikoak eta aliantza estrategiko anitzak sustatu

Herri-mugimenduaren baitako artikulazio integral hori ez da osoa izango ez baditu barne hartzen 
—besteak beste—feminismoak, ekologismoak, migratzeko eskubidea eta antirrazismoa, korpora-
zioen boterearen aurkako borroka, sindikalismoak, antimilitarismoa eta mugimendu internaziona-
lista bera. Gure proposamena zera da: egituratze integral horretan, internazionalismoaren zehar-
kakotasun eraginkorra bultzatzea, proiektu emantzipatzailearen bektore nagusi izan dadin egungo 
krisi globaleko egoeran, mugimendu internazionalistaren beraren ekarpenak eta ikaskuntzak ele-
mentu oinarrizko izanda, betiere norberak bere ikuspegi eta irizpide propioei eutsiz. Mugimendu 
internazionalistak, aldi berean, herri-mugimenduko adierazpen horien ikaskuntza eta ekarpen teo-
riko-praktikoz horni ditzake bere agenda eta ikuspegi sektoriala. Elkar elikatzeko prozesu bat da, 
agendak eta ikaskuntzak partekatzekoa, praxi internazionalista erdigunean kokatzen duten egitura 
organiko bateratuak eta hobeak eraikitzekoa.

Eta horrek zuzenean garamatza hurrengo atalera, non internazionalismoaren eta estrategikotzat 
jo ditugun gizarte-mugimenduen arteko sinergiak sor ditzaketen elementu zehatz batzuk jorratuko 
baititugu.

2.3 Norekin? Herri-esparruan aliantza estrategiko 
internazionalistak sendotzea eta zabaltzea

Zer mugimenduk eta eragilek izan behar lukete elkar-interakzio horren protagonistak? Herri-mugi-
menduko zer ekimen estrategikok dute potentzial handiena mugarri kontrahegemonikoak gorpuz-
teko eta kapitalismoaren krisi terminalari aurre egiteko? Nola uztartu daitezke erronka, mugimendu 
eta eragile horiek berriro ardatz bihurtu nahi dugun praxi internazionalistarekin? Zer ekarpen egin 
diezaiokete prozesuari? 

Emantzipazio-ekimen integral horretan praxi internazionalista birkokatzeko prozesuan protagonista 
izan daitezkeen zenbait gizarte- eta herri-mugimendu identifikatu ditugu jada. Agenda hegemo-
nikoarekiko lehian lehen lerroan dauden maila globaleko erronkei dagozkie guztiak, hots, lotura 
naturala dute praxi internazionalistarekin eta haren egokitasun estrategikoarekin. Eta batzuek mo-
bilizazio-gaitasun handia erakutsi dute azken hamarkadan. Gainera, denek dihardute emantzipazio-
-printzipioaren oinarrian dauden alorretan, hau da, kapitalismo heteropatriarkal, kolonial eta eko-
zidaren krisi- eta ofentsiba prozesuak lehia kontrahegemonikoaren mahai gainean jartzen dituen 
funtsezko elementuak borrokatzen dituzte. Gai dira, beraz, esplotazio/menderatze/zapalkuntza 
adierazpen anitzen osotasunari aurre egiteko. 

Euskal Herriko gizarte-mobilizazioaren protagonista izan dira mugimendu horiek azken hamarkadan, 
gure inguruko dinamika propioak eta globalagoak elkarrekin lotuz. Labur jorratuko dugu mugimendu 
horietako bakoitza, emantzipazio-agenda orokorraren ardatzean duten posizioaren ezaugarri bere-
zi batzuk aipatuz. Batez ere hau izango dugu kontuan: zer lotura duten gure helburuarekin, hots, 
jarduera internazionalista agenda orokor horren ardatz bihurtzearekin. Horretarako, zer arloan mu-
gimendu horietako bakoitzak eskaini ditzakeen ekarpen, proposamen eta sinergiak aztertuko dugu 
(agenda eta iruditeri internazionalista), bai eta nola alorrean ere (esku hartzeko moduak/eskalak, egi-
turatze-ereduak). Zeharkakotasun internazionalistaren eta herri-mugimendu osoaren artikulazio es-
trategikoaren proposamenari dagokio xedea, zeinak ezinbesteko baldintza baitu: internazionalismo 
feminista, antimilitarista, ekologista, antirrazista, sindikal eta antikorporatibo bat eraikiz joatea. Eta 
alderantziz, bideak eta lotuneak bilatzea feminismo, antimilitarismo, ekologismo, antirrazismo, sindi-
kalismo eta botere korporatiboaren aurkako mugimendu integralki internazionalistak egituratzeko.

a) Feminismoak

Zalantzarik gabe, lehen mailako subjektu politiko gisa behin betikoz plazaratu dira feminismoak XXI. 
mendearen bigarren hamarkadan. Fenomenoak garrantzi estrategikoa bereganatu ahala, geroz eta 
bortizkiago eta batere eskrupulurik gabe ari dira haren aurka erreakzioa eta eskuin-mutur berria, 
nazioarteko osoan erasora joz. Bestalde, hain indartsu eta gogor dihardu mugimendu feministak 
han eta hemen (Europan eta Latinoamerikan, adibidez), ezen gure garaiko eragile kontrahegemoni-
ko nagusietakoa bihurtu baita. Herri-mugimenduan eta haren teoria- zein antolakuntza-egituretan 
sustraituta dauden hainbat aurreiritzi eta inertzia —esplizituak zein inplizituak— hankaz gora ari da 
jartzen feminismoa gainera.

Biziki indartsu zabaldu da mugimendu horren garra Euskal Herrian, beste lurralde batzuekin alde-
ratuta. Agentzia soziopolitiko autonomoa lortu du mugimendu feministak, gizartean oihartzuna eta 
mobilizatzeko gaitasuna dituena, urtero martxoaren 8ko32 eta azaroaren 25eko hitzorduek eta gaika 
zein lurraldeka antolatzen dituen beste ekimen ugarik ere erakusten dutenez. Bestalde, erakunde 
politiko, sozial, sindikal eta herrikoiek jarrera irekiagoa ageri dute ikuspegi feministarekiko eta haren 
zeharkakotasunarekiko, eta prest dira euren ekintza-programetan ikuspegi hori txertatzeko.33 

Feminismoak dira, halaber, euskal internazionalismoarekin elkarlan-dinamika gehien landu duten 
mugimenduetako bat. Azken ziklo honetan, egon da halako agenda-gurutzaketa bat: Emakume In-
ternazionalistak, emakume zapatistekiko topaketak eta abar. Gaur egunera ere iritsi da hari hori; 
hor dugu, besteak beste, Women Defend Rojava kanpaina, zeinaren bidez bat egin baitute Kurdis-
tanekiko elkartasun-mugimenduak eta Euskal Herriko Emakumeen Mundu Martxak, nolabaiteko 
inpaktua duen jarduera politiko espezifiko bat hedatuz, feminismo internazionalista moduko bat 
ardatz duela. 

Ezin ukatu, bestalde, konplexua izan dela feminismoen eta internazionalismoaren arteko harrema-
na, Euskal Herrian zein mundu osoan, eta tirabirarik ere izan dela. Baina gorabehera horiek ez dira 
internazionalismoaren inguruan bakarrik sortzen: herri-mugimendu zein ezker osoaren teoriatik eta 
praktikatik ikuspegi patriarkala erauzteko ahaleginaren eta horrek eragiten dituen kontraesanen 
adierazgarri dira. Internazionalismoari dagokionez, bistako kontraesan bat nabarmentzen da atze-
rriko zenbait gobernuren kasuan: hauek mugimenduaren elkartasuna jasotzen dute, feminismoare-
kin bateraezinak diren jarrerak dituzten arren —baita ekimen politiko sistematikoak ere—, matxis-
moa, homofobia eta kutsu patriarkaleko beste zenbait adierazpen tarteko dituztela34. Gorabeherak 

32. Zalantzarik gabe, euskal mugimendu feministaren lorpen historikoa izan zen martxoaren 8ko HEHko greba feministaren 
eragina pandemiaren aurreko urteetan.
33. 2016az geroztik EAEko zaharren egoitzetan egiten ari diren greba probintzialak eta haien kutsu feminista geroz eta 
nabarmenago dira sinergien lehentasun eta ahalmen horren adibide; kasu honetan, feminismoaren eta sindikalismoaren 
arteko sinergiarena.
34. Kritika hori, aldi berean, lehiatu eta dagokion testuingurura eraman dute Latinoamerikako feminismo komunitarioek, 
ikuspegi dekolonialetik, eztabaidaren aberastasuna eta konplexutasuna garbi erakutsiz.

eta kontraesanak sortzen ditu horrek, bai mugimendu internazionalistan, bai haren babesa jasotzen 
duten prozesuetan bertan, haietan ere gauzatzen baita horri buruzko eztabaida, maizegi isilpean 
geratzen bada ere, kontraesan nagusi eta bigarren mailakoen erretorikapean.

Beraz, proiektu emantzipatzaile integralean duen garrantzia eta praxi internazionalistarekiko lotura 
potentziala kontuan harturik, hona zer ekarpen egin diezazkioketen feminismoek proposatzen du-
gun internazionalismoaren birkokatze horri.

Lehenik eta behin, zer galderari dagokionez —hots, internazionalismoaren iruditeria eta agenda—, 
oso garrantzitsua ari da izaten (eko)feminismoen ekarpen teorikoa emantzipazio-printzipioarekin 
zuzeneko lotura duten egiturazko gizarte-eraldaketaren zenbait bektoreren birkokapenerako. Eko-
nomia feministak, esate baterako, rol nabarmena jokatu du herri-indarren begirada kritikoa men-
deratze-sistema anitzaren zapalkuntza/esplotaziozko funtsezko zutabeetarantz bideratzeko ahalegi-
nean. Horrela, eszenatoki soziopolitikoan —globalean eta EHkoan— gizarte-aldaketa erradikaleko 
ikuspegiak txertatzen dituzte esparru honek ekarritako zenbait kontzeptuk : bizitzaren jasangarri-
tasuna, edo bizitza-kapitala gatazka bezalako nozioak (Pérez Orozco, 2014)35, samurrak eta argi-
garriak, baina sakontasun handikoak. Modu gardenean nabarmentzen dituztenak erroko hainbat 
dinamika sistemiko, hala nola kapitalismoaren metatze-ereduaren izaera patriarkala, ordaingabeko 
erreprodukzio-lanaren esplotazioa eta horrek txanponaren beste aldearekin duen lotura, hots, lana-
ren merkantilizazioa (soldatapeko jarduera) eta gizakion esperientzia komunitarioaren izaera batik 
bat ekodependientea, besteak beste. Neurri batean ezkerrak albo batera utzitako eredu hegemoni-
koaren oinarri sistemikoekiko begirada bat, alegia. Izan ere, alde batetik jada iraungitze-data duen 
Ongizate Estatuaren erreferenteekiko halako lotura sinboliko bat du oraindik ezkerrak; bestalde, 
ezkortasunak joa dago, gizarte-aldaketaren benetako egingarritasuna zailtasunez ikusten duelarik; 
eta, azkenik, realpolitikaren presentzia nabarmen baten mende dihardu. Azken hamarkadan, fe-
minismoa izan da hori guztia zalantzan jarri duen mugimendu nagusietako bat, sistema-sustraiak 
zalantzan jartzen dituen ikuspegi batetik. Eta bat egiten du, beraz, norabidea, iparrorratza, helburu 
nagusia -gizarte-aldaketa erradikala, alegia- bazterrera uzten ez dituen emantzipazio-proiektu inter-
nazionalista baten premiarekin.

Feminismoek barneratzen duten emantzipazio-printzipioaren nagusitasun hori aldez aurretik iden-
tifikatu ditugun internazionalismoaren inertzia edo tik batzuekiko ere jokatzen du. Horrela, blokis-
moa eta geopolitikaren totalizazioa alde batera uztekotan diren ekimen eta posizionamendu inter-
nazionalisten aitzindari dira feminismoak: aurreko ataletan aipatu dugun “arima” eraldatzaile hori 
erdigunean kokatuz, eta alde batera utziz beste lerrokatze eta identitate batzuk. Atzera begiratuta, 
hor dugu gerraren aurkako Beltzez Jantzitako Emakumeen mugimendua, adibidez; edo, gaur 
egun, Kurdistaneko askapen-mugimenduarekiko elkartasuna, zenbait sektoretatik zalantzapean 

35. PÉREZ OROZCO, Amaia (2014): Subversión feminista de la economía. Aportes para un debate sobre el conflicto capi-
tal-vida, Traficantes de Sueños. Madril.

kokatutakoa irizpide geopolitikoak tarteko direla. Bestalde, aldaketa-prozesu berriek geroz eta 
erreferentzia garrantzitsuagoa dute feminismoa, ezkutatu ezinezkoa jada. Horren adibide dugu 
Lula (Brasil) eta Petro (Kolonbia) agintera eraman dituzten koalizioetan izan duen pisua.

Bigarrenik, nola galderari dagokionez, erabakigarria ari da izaten feminismoen jarduera 
internazionalista, eta ekarpen esanguratsuak egin dizkie mugimenduaren ikuspegi klasikoenei. 
Kutsu internazionalista nabarmena dute zenbait artikulazio transnazionalek (Emakumeen Mundu 
Martxak, adibidez), edota ekintza globala lurralde bakoitzeko komunitate-egiturarekin lotzen duten 
bestelako ekimenek (martxoaren 8ko greba feministak). Gainera, lagungarri dira ekimen horiek 
internazionalismo-kontzeptu jakin bat gainditzeko (norabide bakarreko mugimendua, edo lurralde 
desberdinetako kausen arteko elkarlaguntzara mugatutakoa) agentzia politiko transnazionala 
sustatzen duten egitura eraginkorren sormena sustatuz. Halaber, Euskal Herrian nahiko argi 
erakusten dute feminismoek modu egoki eta emankorrean uztar daitekeela ekintza politikoaren 
ikuspegi transnazionalizatuago hori bertan errotutako herri-mugimenduko jardunarekin, 
nazioarteko esparruaren eta bertakoaren arteko dialektika herri-ofentsibaren pizgarri izanda, ez 
mugatzaile.

b) Antimilitarismoa

Geroz eta gehiago begiratzen dio herri-esparruak antimilitarismoari, batez ere Europan. Izan ere, 
egungo krisi sistemikoaren erdian, zentraltasunezko mugimendua izateko potentziala dauka. Ukrai-
nako gerra izan da interpelazio horren eragile nagusia, mugimendu internazionalistan bertan ere 
nahasmen handia sortu duen gatazka36.

XXI. KOADROA. UKRAINA, EZKER ANTAGONISTA ETA INTERNAZIONALISMOA 

Bat egin du Europako ezkerraren zati batek NATOk eta EBk gatazka horretan darabiltzaten 
parametroekin, diskurtsoaren oinarri gisa europeismo aurrerakoi baten modukoa erabiliz. 
Norabide aldaketa horrek eskualdeko ezkerraren zutabe historikoetako bat ezbaian jar-
tzen du, eta gobernismoan oinarritutako posizioetara jauzi nabarmen bat adierazten du. 
Beste zati bat (txikiagoa) Errusiaren alde jarri da: ukatu egiten du inbasioaren izaera 
espantsionista-inperiala, eta egiazkotzat jotzen desnazifikazioaren diskurtsoa eta geo-
politikaren totalizazioa. Zoritxarrez, zokoratua geratu da kutsu leninistadun jarrera 
emantzipatzailea, inperialismoen arteko liskarretan ez lerrokatzea eta Sánchez Cedillok 
bake konstituziogilea deritzonaren aldeko ofentsiba integralak aldarrikatzen dituena.

36. Ukrainako gatazkaz eta internazionalismoaren egitekoaz, irakurri MARTIJA, Gorka (2022): Hoy como ayer, ¡guerra a la 
guerra!, Ctxt, martxoak 28. 

https://ctxt.es/es/20220301/Firmas/39156/Gorka-Martija-guerra-Ucrania-Rusia-capitalismo-geopol%C3%ADtica-decrecimiento-EEUU-Europa.htm
https://ctxt.es/es/20220301/Firmas/39156/Gorka-Martija-guerra-Ucrania-Rusia-capitalismo-geopol%C3%ADtica-decrecimiento-EEUU-Europa.htm

Gatazkaren sorpresazko eztandak 
nahastu egin du herri-mugimendua (pau-

soa aldatuta harrapatu du), eta nabarmen zaildu ja-
rrerak zehaztu eta adosteko bidea, are gehiago elkarlanerako 

guneak ahalbideratzekoa. Hori dela eta, unearen larritasunak eskatzen 
zuen mobilizazioak ez du behar beste indarrik izan37. Hortik dator, beraz, gerraren 

eta militarismoaren aurkako jarrera irmo eta sendoetan oinarritutako esku hartze interna-
zionalista bultzatzeko deia.

Dei honek azkeneko urteetan antimilitarismoak jasandako nolabaiteko pisu galerari buelta eman 
nahi dio, beste momentu historikotan izandako indarrarekin alderatuz. Une gogoangarriak izan 
zituen mugimenduak 80ko hamarkadan (Europan armamentu nuklearra kokatzeko erabakiaren 
aurkako protestak, Espainiar Estatua NATOn sartzearen kontrakoak); 90ekoan, berriz, intsumisioa 
(erabateko indarra izan zuena HEHn), eta mende-hasiera aldera, Clintonen interbentzionismo hu-
manitarioaren eta Bushen inbasio-gerren kontrako mobilizazioak. Kutsu internazionalista handia 
izan zuen mugimendu hark, ikuspegiari zein praxiari zegokienez, arlo militarraren nazioarteko izaera 
nabarmena dela eta. 2005-2020 epean, ordea, moteldu egin da mugimenduaren jarduera-maila, 
beste hainbat dinamikekin gertatu bezala.

Ekimen antimilitarista, antibelizista eta internazionalista aktiboa behar du herri-esparruak, lehen 
lerroan jarduteko eta politikoki esku hartzeko gai dena, eguneratua eta berrantolatua, asaldura glo-
balak areagotzen ari diren honetan. Gai izan behar du, batez ere, Estatu-kapital bloke inperialisten 
arteko tentsio geopolitikoen adierazpen militarrei aurre egiteko, geroz eta erasokorragoak baiti-
ra eta Ukrania bezalako leherketa sistemikoak eraginzaleagoak, kapitalismoaren krisia dela medio 
(energetikoa, ekologikoa eta errentagarritasunekoa). 

Ezinbestekoa da, beraz, herri-agendan eta iruditerian emantzipazio-printzipio internazionalistaren 
txertaketan rol estrategikoa jokatzen duen antimilitarismoa sendotzea. Europar testuinguruan dina-
mika gerrazale-inperialista propioei zein besterenei aurre egiteko premia bat dator —guztiz— gure 
lurraldean sortzen eta beste inguru batzuetara hedatzen diren menderatze/zapalkuntza/esplota-
zio logikak borrokatzeko egitekoarekin. Kontraesanak eta zalantzak eragin ditzake jarduera horrek, 
testuinguru propioan sortzen duen gatazka-maila ikusirik. Dudarik gabe, gatazka-iturri dira EBren 

37. HEHn, gutxieneko programa partekatuen inguruko koordinazio-saiakera sistematikoago batzuk jarri dira martxan berri-
kitan. Hor kokatzen da Gerrari Ez plataformaren sorrera, egungo giro gerrazaleari herri-mugimenduak behar adinako erant-
zunik ez diola ematen ikusirik.

kanpo-politika (geroz eta belizistagoa) ezbaian jartzea, edo Espainiako gobernuak Ukrainari armak 
bidaltzearen kontra agertzea. Baina antimilitarismo internazionalistak (EHkoak barne) tinko ekin 
behar die posizio horiei, gehiengoaren berotasun belizistak emantzipazio-printzipioa lurperatu ez 
dezan. Ezinbesteko erreferentzia dugu Lehen Mundu Gerraren aurrean Zimmerwaldeko sozialis-
moaren jarrera, baldintza txarretan printzipioei nola eutsi erakusten baitigu eta, ondoren, eman-
tzipazioaren bidean jauzi ofentsiboak nola eman. Ondorioak bat-batean ikusten ez direlako bataila 
estrategikoak saihesteak berekin dakar emantzipazio-printzipioa irizpide taktizisten mende jartzea, 
eta erabat baldintzatzen du mugimenduak gerora izan behar duen nortasuna, sinesgarritasuna eta 
erreferentzialtasuna.

Badugu Euskal Herrian jarduera antimilitarista guztiz internazionalista eta emantzipatzailearen adi-
bide garbi bat: Gerra hemen hasten da kanpaina, Ongi Etorri Errefuxiatuak-ek eta KEM-MOC bezala-
ko euskal erakunde antimilitarista historiko batzuek sustatua. Kanpainaren helburua: salatzea Bilbo-
ko portutik egiten den arma-esportazioa (Saudi Arabiara bidaltzen diren armena, adibidez, ondoren 
Yemengo inbasioan erabilitakoak), eta, oro har, auzitan jartzea euskal armagintzaren industria ahal-
tsua bera. Nabarmentzekoa da “bertako” enpresen aurka jendaurrean agertzeak duen garrantzia, 
beste herrialde batzuetan izan dezakeen eragina dela eta. Internazionalismo gatazkatsua da, bai, 
deserosoa, gizarteari azaltzeko zail, baina garrantzi estrategiko handikoa emantzipazio-printzipioa 
irmoki suspertzeko.

Bestalde, antimilitarismo internazionalistaren birkokapena haren dimentsio organikoa eta esku-har-
tze eskala birdefinitzetik pasatzen da baita ere. Jarduera konbinatuko dinamikak bultzatu behar dira, 
bai eremu transnazional egituratu batean, bai modu lurralderatu batean, etxean, leku bakoitzeko 
koiuntura aintzat hartuta. Beraz, mugimenduaren izaera internazionalista dela eta, maila guztietako 
esku-hartze politikoa behar da, egungo tokian tokiko jarduera mugatua eta segmentatua gaindituz. 
Badu antimilitarismo internazionalistak nahikoa potentzialtasun nazioarteko sare herrikoien katali-
zatzaile estrategikoa izateko, egungo koiuntura kritiko honetan funtsezko gaietan agenda globalaren 
gain eragin nabarmena egikarituz. Hona adibide bat: Europa mailako gutxieneko koordinazio bat 
lortzen duen mugimendu antimilitarista-bakezale-internazionalista bat funtsezko faktorea litzateke 
Ukrainako talka geopolitikoa dela eta EBren jarrera belizista baldintzatzeko. Aitzitik, horrelako mu-
gimendurik ezak areagotu egiten du gerraren aldeko joera, herritarron kontrako apenas jarrerarik 
gabe. Beraz, ezinbesteko eginkizuna da horrelako mugimendu bat antolatzea antimilitarismoa, anti-
belizismoa eta internazionalismoa uztartzeko bidean. 

c) Ekologismoa

Krisi ekologiko, klimatiko eta energetikoak kolokan jartzen du kapitalismo harrapakari eta ekozida 
honen iraunkortasun sistemikoa mundu osoan. Ukrainako gerrak, adibidez, lotura estua du baliabide 
energetiko geroz eta urriagoak (erregai fosilak) eskuratzeko borroka interkapitalistekin. Bestalde, alor 
horretan trantsizio bat ezinbestekoa eta ekidin ezina dela erakusten digu kapitalismo berde eta digi-

talaren aldeko apustu paraleloak har-
tu duen indarra . Trantsizio horretan, 
alor horri dagozkion baliabide natu-
ralak —mineralak eta abar— bere-
ganatzea, eta enpresa multinazional 
handien esku uztea energia berriz-
tagarrien sektorea dira kapitalaren 
helburuak, prozesu horren buruan 
kokatzeko asmoz. Honenbestez, tek-
no-baikortasuna, korporazioen nagu-
sitasuna eta harrapakeria koloniala 
dugu hirukote sistemiko nagusia, bi-
detik beroketa globalaren desafioari 
aurre egin nahi diona. 

Erronkaren tamaina ikusirik, eko-
logismo kontrahegemoniko eta 
antagonista batek emantzipazio-
-prozesuaren ardatz izan behar du, 
eta jarduera internazionalistarekin 
uztartzeko eta elkarri eragiteko pro-
zesuaren lehen lerroan kokatu. Izan 
ere, alor horretako eztabaidak dira 
nazioarteko izaera nabarmenago 
bat dutenak, ia ezinezkoa baita da-
gozkion arazoak lurralde jakinetara 
mugatzea, planeta osoari eta gizaki 
guztioi baitagozkigu. Eztabaidaren 
nazioartekotzearen erakusgarri ditu-
gu Alderdien Konferentzien (COP) protagonismo geroz eta handiagoa, bai eta IPCC txostenek sor-
tzen duten arreta, alor instituzionalenari dagokionez behintzat. Latinoamerikako gobernu aurrera-
koiei ere eragiten die arazo horrek, bai eta eskualde-mailako integrazio-ekimen berriei ere38.

Beraz, lehentasun estrategikoa eskaini behar lioke internazionalismoak gai horri. Tentsio eta kon-
traesan ugari jasan ditu mugimenduak, babesa ematen zaien zenbait gobernuren ekimenekin talka 
egiten baitu ekologismoak batzuetan, zenbait inguruabar eta gorabehera direla medio39. Egoera 

38. Ikusi Amazonas babestearen aldeko Venezuela, Kolonbia eta Brasilen arteko koordinazio-proiektua.
39. Esate baterako, AMLOren eta zapatismoaren arteko eztabaida gogorra, Mexikon, Maya trena dela eta. Edo ekologisten 
zein indigenen sektore batzuen eta Rafael Correaren arteko eztabaida, Ekuadorren, Yasuníren zati baten ustiaketa dela eta. 
Internazionalismoan ere izan dute oihartzuna ezbai horiek.

horiei dagokien konplexutasun taktiko-estrategiko guztia baztertu gabe, mugimendu ekosozial in-
ternazionalista bat bultzatzeari eman behar zaio lehentasuna, edo internazionalismo ekosozialari.

Iruditeri eta agendaren alorrean, dilema ugari eragiten dituzte trantsizio energetikoak eta ekologi-
koak emantzipazio-printzipioari eta haren izaera internazionalistari dagokienez. Hainbat ikuspegi 
estrategiko daude gaur egun trantsizio horrek egingo duen ibilbideaz eta gidatuko duten subjektuez: 
eskuin-muturreko negazionismoa, geroz eta sektore gehiagotara iristen ari dena, txorakeria irudi-
tu arren; tekno-baikortasun kapitalista, egungo hazkunde- eta kontsumo-estandarrak mantentzea 
korporazioek zuzendutako kapitalismo berde eta digitalaren hedapenaren mende jartzen dituena; 
ezkerreko zenbait sektorek jatorri keynesiarreko Itun Berdeetan duten fedea —diskurtso ekosozia-
laren nolabaiteko zeharkakotasuna ekarriko dutelakoan—, hau da, ongizate-estandarrak mehatxu-
pean ikusten dituzten klase ertainei zuzendutako egokitzapen programatikoa; azkenik, beste ezker 
batek uste du objektiboki saihestezina dela energiaren eta materialen kontsumoaren murrizketa 
nabarmen bat, edozein dela ere egoera, eta horretarako planifikazio publiko-komunitariozko termi-
noetan prestatu beharra dagoela, bai eta gatazka-irizpideetan ere. 

Testuinguru honetan oso ugariak dira ñabardurak, erpinak eta elkarguneak, baina edozein kasutan, 
apustu emantzipatzaile batek aurrera egingo badu tinko egin behar die aurre larrialdi klimatikoari 
eta energetikoari. Ekologismoko eta ezkerreko korronteen arteko eztabaida estrategikotik landa, egia 
iraultzailea da printzipiora jo behar dugu, eta diren bezala azaldu gauzak: kontsumo-gizarteetako be-
rezkoak diren estandarrei modu mugagabean eutsiko diogulako ilusioa elikatzeari uko eginez, inolaz 
ere ezin baitute haiez gozatu munduko herritar guztiek gutxieneko berdintasun-irizpidez. Energia- 
eta klima-larrialdiak muga materialak jartzen dizkie herri-esparruak eskura dituen aukerei: sakonki 
berrantolatu gure gizarteak norabide komunitario batetan, desmerkantilizazio orokorra sustatuz, eta 
erabilera-balioa birzentratuz. Honen arabera, hau izan beharko litzateke trantsizio ekosozialaren hel-
buru nagusia, ikuspegi emantzipatzailetik begiratuta: energia-korporazio handiak ekuaziotik bazter-
tzea, erabat, egun alor horretan nagusi diren aliantza publiko-pribatuzko eskemak hautsita.

Bada, bestalde, irizpide internazionalista zintzo orok aintzat hartu beharreko beste dimentsio bat: 
gure testuinguruko (Ipar globala, Europa, Euskal Herria) trantsizio energetikoa ezin da bultzatu beste 
lurralde batzuen lepora, hau da, ondasun naturalak zein materialak espoliatzea eta megaproiektuak 
eta azpiegitura erraldoiak ezartzen zaizkien haien kontura. Zentzu horretan, gure esparru propioan 
trantsizioaren nondik norako estrategikoen gaineko nolabaiteko gatazka-maila bat saihesteak —
sektore korporatiboekin bat eginez, edo hauekiko enfrentamenduari uko eginez, adibidez—, area-
gotzen du beste inguru batzuetan harrapaketa logikak bultzatzeko arriskua. Sustrai neokolonialak 
dituzten logikak, sistema-mundu kapitalistako nazioarteko lanaren banaketa zuzengabean oinarri-
tutakoak. Egun, mutazio-prozesu azeleratuan daude logika horiek, azpiegituren eta energia-horni-
durako fluxuen berrantolaketa orokorra dela medio40. Arriskua dago, beraz, hirugarren herriekiko 

40. Baita EB bezalako eremuen barne-mailan ere, sistemaren kontraesanak areagotu ahala Ipar globala bera zatikatzen 

ko-erantzukizuna alde batera uzteko, betebehar internazionalistari eta emantzipazio-printzipioari 
bizkarra emanda.

XXII. KOADROA. EUSKAL HERRIA ETA ERANTZUNKIDETASUN INTERNAZIONALISTA  

Euskal Herrian azkenaldi honetan izandako eztabaida publikoak argi erakutsi du nolako 
gorabeherak sortzen diren horrelakoetan. Basquevolt proiektua dugu adibideetako bat: 
auto elektrikoentzako bateriak egiteko gigafaktoria bat eraikiko da Arabako Miñaon 
2027rako, gure lurraldean automobilgintzak daukan pisu handiari lotuta. Zenbait kor-
poraziok —Iberdrola, Mercedes, CIE Automotive edo Enagás, besteak beste— aliantza 
publiko-pribatuan hegemonizatutzako proiektu bat, Next Generation EU funtsak eskuratu 
nahi dituena. Erro internazionalista eta beste herrialdeekiko euskal ko-erantzunki-
zuna zuzenean ukitzen duen ezkutuko alderdi bat izan dezakeen proiektu bat: bateria 
horiek egiteko ezinbestekoa den litioaren meatze-espoliozko dinamika globaletan parte 
hartzea. Bateria horiek egiteko, izan ere, ezinbestekoa da mineral estrategiko hori, 
eta bere erauzketa hainbat esparru geografiko ukitzen ditu: Txile-Argentina-Bolivia 
hirukitik, hurbilago dagoen Cácereseraino. Beraz, egungo lehia interinperialistaren 
erdigunean kokatzen den gakoaz ari gara.

Beste elementu batera ere bagaramatza gogoeta horrek: internazionalismoaren ardatz nagusieta-
koa izan behar du megaproiektuen gorakada globalaren aurkako borrokak, ingurumenarekiko kalte 
sistematiko zabalak eragiten dituztenak. Lehenik eta behin, hau borrokatu behar dugu: beste lurral-
de batzuetan egitekoak diren megaproiektuetan gure herrian errotutako enpresen parte-hartzea41. 
Halaber, salatu egin behar dugu ekimen horiek sarritan barneratzen duten izaera neokoloniala eta 
ekozida. Bestalde, kontuan izan behar da Ipar globalera ere ari dela hedatzen joera hori (duela gu-
txira arte, Hego globaleko sakrifizio-eremuetan bakarrik eraikitzen ziren). Geroz eta megaproiektu 
gehiago ari dira eraikitzen geure inguruan, eta horren adibide dugu HEHko parke eolikoen ugaltzea. 
Ikuspegi internazionalista berri bat dakarkigu egitate horrek, Iparretik Hegorako norabide bakarreko 
elkartasunetik harago doana. Gizarte- eta ingurumen-gatazka horiek direla eta lurraldeen artean 
sortzen den lotura konplexutzeak aukera ematen du honetarako: antolaketa-irizpide sendoagoak 
lehenesteko (lurraldeen artekoak eta erantzunkideak), baina ez soilik elkarri laguntzeko, baizik eta 
agentzia politiko transnazionala sustatzeko ere. 

Eta honek antolakuntzaren eta metodologiaren alorrera garamatza. Baditu mugimendu ekologistak 
nazioarteko sare nahiko ahaltsu batzuk, Amigos de la Tierra (Lurraren lagunak) adibidez. Edo, la-
borari-mugimenduarekin sinergian arituz, Vía Campesinak ordezkatzen duena. Badago, beraz, arlo 

hasia den barne-kolonialismo moduko batean.
41. Ikusi, EHri dagokionez: BBVA, Kolonbiako Hidroituangoko makrozentral hidroelektrikoan; Iberdrola eta Siemens-Game-
sa, Mexikoko Tehuantepeceko istmoko parke eolikoetan; Elecnor, Mexikoko Morelos Proiektu Integralean; Sener, Bogotáko 
metroko ingeniaritzaren diseinuan. Kasu horiek eta beste batzuk kontsultatzeko, ikusi MARTÍ, Julia eta MARTIJA, Gorka 
(2021): Internacionalización empresarial, a qué precio?, OMAL-PcD.

https://omal.info/spip.php?article9586

horretan metatutako esperientzia bat, lagungarri izan dakiokeena gako ekologikoa ardatz duen 
praxi internazionalista berrituari. Baina nazioarteko erakunde horiek alde batera utzita, zatiketa 
eta tokian tokiko jarduera ditu ezaugarri mugimendu ekologistak. Diagnostiko hori abiapuntu dela, 
euskal ekologisten ahaleginak bilduko dituen gutxieneko egitura organiko nazional bat sortu nahi 
da Euskal Herrian: Jauzi Ekosoziala. Hori da, hain zuzen ere, egin beharreko jauzia: ekologismoa 
oinarri duten subjektu politiko transnazionalak eraikitzea. Horra mugimenduaren zeharkakotasun 
internazionalistaren desafioetako bat.

d) Antiarrazismoa, errefuxiatuen babesa eta migratzeko eskubidea

Sistema-mundu kapitalistaren dominazio-logika kolonialez eta neokolonialez jositako gizarte globa-
lean, elementu funtsezkoak eta berezkoak bihurtu dira migrazioa eta errefuxiatu-fluxuak. Areagotu 
egin da fenomeno hori azken hamarkadan, zenbait leherketa direla medio (belikoak, ekologikoak, 
ekonomikoak…), zeinak geroz eta ohikoagoak baitira kapitalismoaren krisi terminaleko fase hone-
tan. Izan ere, masiboak eta sistemikoak dira mugimenduak: Siriatik Europara gerratik ihesi doazen 
errefuxiatuenak; klima-aldaketaren etengabeko aitzinatzeak eta horrek munduko leku geroz eta 
gehiagotan eragindako ondorioak jasaten dituztenen migrazio-prozesuak; megaproiektuak indarrez 
ezartzeagatik herri osoen lekualdatze behartuak; arrazoi ekonomikoek bultzatutako Ipar globalera-
ko migrazioak (Europa, AEB…) Afrikatik eta Latinoamerikatik… 

Gainera, nazioarteko eskuin-muturrak leit motiv gisa erabiltzea erabaki du fenomeno hori indarrak 
metatzeko eta gizartean bere eragina hedatzeko. Horrela, pertsona migratzaileen fluxuen kontrako 
diskurtso beren-beregi arrazista eta baztertzaileak (batez ere Europara eta AEBra doazenak) dira hain 
zuzen ere erreakzioaren ofentsiba globalaren muina, antifeminismoarekin batera. Ofentsiba horrek 
internazionalismoaren balioak eta praxia jopuntuan jartzen ditu, eta duela gutxira arte oinarriz-
koak ziren adostasunak (diskurtsiboak, ez ordea materialak) ere zalantzan jartzen, giza eskubideak, 
besteak beste. Zentzu horretan, tentaldi erreakzionarioak bere horretan darrai, eta berau indarga-
betzeko apustu politiko irmo bat da beharrezkoa, migratzaile-komunitateak emantzipazio-subjektu 
anitzaren baitan berdinetik berdinera barneratzekoa. HEHn zentzu horretan zenbait pausu eman 
dira azkenengo urteetan, hala nola esparru sindikalean -Huertas de Peralta edota erresidentzietako 
grebetan, adibidez-, feminismoan edota etxebizitza-eskubidearen aldeko mugimenduan, migratzai-
le-erkidegoen autoantolaketaren nolabaiteko bulkada batekin batera.

Hau da, definizioz globala den fenomeno baten aurrean gaude, eta nazioarte mailakoa da baita 
ere aurka egiten dion ofentsiba eskuindarra. Beraz, herri-agenda emantzipatzaile osoa iragazkortu 
behar duen begirada internazionalistaren bihotzean kokatu beharra dago gako hau.

Iruditeriari eta agendari dagokionez, herri-proiektuaren muinean emantzipazio-printzipioaren ezin-
besteko birkokapenera zuzendutako bektore politikoa da hau. Zentzu horretan, bertute estrategiko 
bat dute migratzeko eskubidearen zein errefuxiatuen aldeko eta arrazismoaren aurkako mugimen-
duek: egungo ofentsiba kapitalista honetan, maila oso oinarrizkoetan eta, beraz, erradikalean jar-

duten diren barrikadei eusten diete, baita zabaldu ere. Jarduera politiko erradikala da, izan ere, giza 
eskubideen oinarrizko defentsan kondiziorik gabe eta gogotsu aritzea (ez hitzez soilik), Europako 
edo AEBko eztabaida politiko egunerokoan “normaltzat” jotzen direnean Melillako hesiko hilketa 
masiboa, Mediterraneo itsasoan jendea erreskatatzeko debekua, Erdialdeko Amerikatik iristen di-
ren migratzaileak harrapatzeko eta mugak babesteko zibilen eskuadroi armatuak sortzea, mugen 
kontrolaren externalizazioa (Turkiara, Marokora, Mexikora…) eta abar. Laburbilduz, jarduera erra-
dikala bihurtzen da giza eskubideen alde gogor eta gogoz aritzea, amore eman gabe, sistemaren 
logika kapitalista, patriarkala, ekozida eta koloniala haien alde itxura egiten ere saiatzen ez den 
honetan. Internazionalismoak bat egin behar du erradikaltasun horrekin, eta kosta ahala kosta eutsi 
behar dio barrikada horri.

Alor honetan ahalmen handia du parametro horrek, bereziki ahaltsuak baitira haren aurka egiten 
duten indarrak eta oihartzun geroz eta zabalagoa baitute gizartean. Honenbestez, eginkizun desa-
tsegina ari da bihurtzen emantzipazio-printzipioa defendatzea arlo honetan, oso lausoa baita ho-
rri buruzko kontzientzia kolektiboa, zeina modu geroz eta nabarmenagoan prest ageri baita giza 
eskubideen gaia alde batera lagatzeko, sektore hegemonikoen eta eskuin-muturraren diskurtsoen 
eragina dela medio.

Ikuspuntu organikoari eta esku-hartzerako metodologia/eskalari dagokionez, ikuspegi internazio-
nalista zabalago eta konplexuago baten ernamuina eurekin daramate errefuxiatuen, migratzaileen 
eta pertsona arrazializatuen aldeko mugimenduek. Izan ere, norabide bakarrekoa izan ohi da ikus-
pegi internazionalista hori, beste latitude batzuetako fenomeno soziopolitikoei buruzkoa, lurralde 
bakoitzeko borroken arteko interakzioan muga jakin bat gainditu gabekoa. Kasu honetan, berriz, 
hemen eta han dimentsioak elkarrekin nolabaiteko naturaltasunez —baina ez gatazkarik edo kon-
traesanik gabe— nahasten diren mugimenduez ari gara: Ipar globaleko herrialdeetan politikoki esku 
hartuz gehienetan, jatorri eta testuinguru oso desberdinetako pertsonekin batera, eskubideen jabe 
direnen eta makineria instituzional arrazistak halakorik gabe utzi dituenen arteko dikotomia hautsi 
nahirik42. Gainera, batez ere elkartasun politiko-ideologikoetan oinarritzen diren internazionalismo 
klasikoko subjektibotasunetatik harago jarduten dira mugimendu horiek. Horrela, migratzaileen eta 
errefuxiatuen eskubideen aldeko dinamikei dagokienez, jarduera teoriko-praktikoaren uztarketak 
garrantzi nabarmena dauka: beren-beregi politikoagoak diren salaketa eta mobilizazioetatik, kalean 
inongo babesik gabe daudenentzat berehalako konponbideak bilatzeraino.

Maila ugaritako esperientziak biltzen dituen artikulazio-motak ditu mugimendu anitz honek, el-
karrekin nahiko sendo uztartzen direnak, bai toki-mailako lurralde-esparru zehatzagoetan, bai in-
paktuzko dinamika transnazionalei dagokienez. Europa mailan, nabarmentzekoa da Euskal Herriko 
mugimenduek egituraketa horietan duten partaidetza: hor ditugu Atxuri Harrera Sarea bezalako 
auzo-ekimenak; HEHko eskala zabalagoko plataformak (Ongi Etorri Errefuxiatuak); edota euskal 

42. Migratzeko eskubidearen eta errefuxiatuen aldeko mugimenduak eragindako ikuspegi internazionalistaren konplexut-
zeari dagokionez, ikusi HERNÁNDEZ, Juan (2019): Más allá de la solidaridad con las personas migrantes, Viento Sur, otsai-
lak 20. 

https://vientosur.info/mas-alla-de-la-solidaridad-con-las-personas-migrantes/

esparru nazional osoko mailan mugen gainetiko artikulazioak (Bidasoa ibaiaren inguruko frantziar 
muga-kontrolen kontrakoak). Nazioz haraindi ere jarduten dira mugimendu horiek guztiak, non mu-
gimenduak baitu pisu bat subjektu politiko transnazionalizatu gisa, Europan bederen. Horren adi-
bide ditugu Grezia edo Kanariar Uharteak bezalako toki kritikoetara urteroko karabanak, Abriendo 
Fronteras (Mugak zabalduz) bezalako dinamiken sorrera ahalbideratu dutenak. Badago, beraz, praxi 
internazionalistaren ikuspuntutik hain beharrezkoa den agentzia politiko transnazionala eragitearen 
aldeko joera argi bat.

e) Botere korporatiboaren aurka

Enpresa transnazionalak dira gure garaiko erakunde nagusia (Teitelbaum, 2010; Uharte, 2012)43. 
Kapitalismo heteropatriarkal, kolonial eta ekozidaren menderatze-, zapalkuntza- eta esplotazio-egi-
tura osoaren ardatz neuralgikoa, dimentsio ekonomikoa, juridikoa, politikoa eta kulturala barnera-
tzen dituena. Funtsezkoa da, beraz, subjektu estrategiko horren botere-eremutik ahalik eta esparru/
ahalmen gehienak askatzeko borroka. Metaketa kapitalistaren eragile katalizatzaile nagusiaren zer-
bitzura diharduen merkantilizazio globalaren aurkako lehia sustatzea, azken batean. 

Herri-esparru osoak eman behar dio lehentasuna enpresa transnazionalen eta inbertsio-funts glo-
balen aurkako ekimenari, emantzipazio-printzipioa erdigunean kokatuz; hots, erradikaltasuna pre-
misa gisa izanda, eta kontziliazio, amore-emate eta akordio taktikoetarako tartea estutuz. Ezin da 
“bidearen zati bat” eragile hauekin batera egin, are gutxiago egungo zibilizazio-larritasunezko egoe-
ra ikusirik, muturreraino areagotzen ari direnean kontraesan sistemikoak. Marra argi bat lurrean 
marraztu beharra dago, aldeak erabat bereiziz, eta enpresa transnazionalarekiko zein kapital globa-
lak asumitzen dituen gainerako formekiko konfrontazio integraleko eskemak erdigunean kokatuz.

XXIII. KOADROA. EZKER APURTZAILEA ETA ENPRESA TRANSNAZIONALAK. NEXT GENERATION FUNTSEN DILEMA

Ez dago ahobatezkotasunik ezkerrean gako estrategiko honen inguruan: ze nolako harremana 
—gutxi asko taktikoa— izan behar du ezkerrak kapital handiekiko? Eztabaida horretan, Euskal 
Herriak Kapitalari Planto! (EHKP) plataformako kideok ikuspegi erabat antagonista asumitzen 
dugu, esate baterako, Next Generation berreraikuntza-funts europarrekiko iritzi kritikoa 
plazaratzerakoan. Hauek korporazio handien nagusitasuna dute oinarri (Iberdrola, Repsol/
Petronor…), eta lankidetza publiko-pribatuzko eskemak indartzen dituzte, kapital handia-
ren hedapenean Estatu-rolaren funtzionaltasuna eta ezinbestekotasuna areagotzen dituzte-
nak. Gure jarrera gardena den arren, ezin ukatu eztabaida sortu dela ezkerrean, zenbaiten 
iritziz aprobetxatu daitekeelako egungo koiuntura neoliberalismo klasikoarekiko posizioak 
irabazteko, eta EBren gobernantzaren noranzko neokeynesiarra eta aurrerakoia ere aipatu izan 
dira. Ez gatoz bat ikuspegi horrekin, baina garbi asko erakusten du leiho askotatik begira 
daitekeela ezker apurtzailearen eta enpresa handien arteko harremanen nolakotasuna. 

43. TEITELBAUM (2010). La armadura del capitalismo. El poder de las sociedades transnacionales en el mundo contem-
poráneo. Bartzelona. Icaria-Antrazyt. UHARTE, Luis Miguel (2012). Las multinacionales en el siglo XXI. Impactos múltiples. 
Editorial 2015 y +. Madril. 

Praxi internazionalistaren premiak alderik alde zeharkatzen duen lehia da hau. Izan ere, nazioarte-
ko izaera eta jardute-eskala berezkoak dituzten eragileetaz ari gara (enpresa transnazionalak eta 
inbertsio-funtsak), aise saihesten dituztenak mugak eta jurisdikzioak. Baina ez gara enpresez eta 
funtsez bakarrik ari. Badago enpresa-subjektu horien zerbitzura diharduen egitura juridiko-politiko 
transnazional oso bat, hori ere kontuan izan beharrekoa: EB, merkataritza- eta inbertsio-hitzarme-
nak, inbertitzaileen eta estatuen arteko auziak ebazteko arbitraje-auzitegiak, nazioarteko finantza-
-organismoak (Munduko Bankua, Nazioarteko Diru Funtsa, Garapenerako Amerika Arteko Bankua 
eta abar). Zigorgabetasunaren arkitektura bat (Hernández, Ramiro eta González, 2019).44 Beraz, bo-
tere korporatibo horrekiko konfrontazioaren muinean kokatzen da praxi internazionalista; bestela, 
aprobetxatu egiten da botere hori disgregazioaz, herri-indar sozialen zein instituzionalen zatiketaz, 
estatu eta lurralde mugatuen esparruan jarduteaz. Joko horretan, korporazioek beti izango dituz-
te garaile ateratzeko kartarik hoberenak, herri-esparruaren nolabaiteko artikulazio transnazionalen 
bat ez sustatzekotan.

Hemendik abiatuta, botere korporatiboaren kontrako estrategien muinean emantzipazio-printzipioa 
argi eta garbi kokatzeak hona garamatza, lehenik eta behin: gatazka- eta apurketa-ikuspegi hori lu-
rraldeen eta herrien arteko erantzunkidetasunaren esparrura hedatzera. Zehazkiago, areagotu egin 
behar da “gure enpresak” kontzeptuaren eta eginkizun internazionalistaren arteko berezko kon-
traesana, taktizismoa, amore ematea eta kontziliaziorako tentazioa baztertuta. Beraz, hona lurralde 
jakin bateko herri-mugimenduaren betekizun internazionalista nagusia egoitza lurralde horretan 
duten eta atzerrian lan egiten duten enpresekiko: eskuragarri dituen baliabide guztiak erabiltzea 
enpresa horiek hirugarren herri edo lurralde horietan egiten dituzten ahaleginak oztopatzeko, batez 
ere enpresen jarduerak inpaktu kaltegarriak eragiten baditu atzerriko inguru horietan.

XXIV. KOADROA. INTERNAZIONALISMOA VERSUS “GURE ENPRESAK” 

Herri-esparru eraldatzailetik tokiko enpresekiko edozein identifikazio- edo harre-
man-motaz ari gara: bai hauekiko atxikipen edo babes esplizituaz, bai abstentziozko 
jarreretaz (subjektu hauen inpugnazio internazionalistatik eratorri daitezkeen ga-
tazkak saihesteko asmoz). Egia da Euskal Herrikoa bezalako testuinguruetan gako hau 
konplexutzen dela, eskala transnazionalean diharduen mugimendu kooperatibo indartsua 
dela medio. Honek dialektika kontraesankorrak eragiten ditu logika kooperatiboaren eta 
nazioarteko lehiakortasun korporatibozkoen artean. Nolanahi ere, betebehar internazio-
nalistak “gure enpresen” nozio hau sustraietatik inpugnatzea inposatzen digu.

CAF enpresaren kasua dugu irizpide horren adibide argia. Euskal industria-ehuneko enpresa en-
blematikoa dugu, trengintza-sektorekoa, eta herrialde osoan langile-kopuru handia duena, Bea-

44. Korporazioen boterearen zerbitzurako inpunitatearen arkitekturaren kontzeptua sakonago jorratzeko, ikusi HERNÁN-
DEZ, Juan, RAMIRO, Pedro eta GONZÁLEZ, Erika (2019): Las empresas transnacionales y la arquitectura jurídica de la 
impunidad: responsabilidad social corporativa, lex mercatoria y derechos humanos, Revista de Economía Crítica, 28. zk.

https://omal.info/spip.php?article9056
https://omal.info/spip.php?article9056

sainen daukalarik erdigune korporatiboa. 2019ko abuztuan, Israelgo Shapir eraikuntza-konpainia 
eta CAF buru zituen enpresa-partzuergo bat hautatu zuen herrialde hartako Finantza Ministerioak 
Palestinako lurralde okupatuetako legez kanpoko koloniak elkarrekin lotzen dituen tren-sarea han-
ditzeko. Bistakoa eta nabarmena da, beraz, Cisjordaniako herritarren gaineko israeldar apartheid-
-erregimenaren lurralde-, erakunde- eta azpiegitura-hedapenarekin enpresak duen konplizitatea. 
Horren aurkako salaketa-kanpaina nahiko indartsua jarri da martxan Euskal Herri mailan —baita 
hemendik kanpo ere, baina EH azpimarratu nahi dugu, hemengoa baita enpresa—, Palestinarekiko 
elkartasuna aldarrikatzeko gure testuinguru propioan, etxean, “enblema” den enpresaren jokabidea 
gaitzetsiz eta aurkaratuz. Erakunde eta elkarte ugarik hartu dute parte kanpainan: zenbait GGKEk, 
BDS kanpainiaren euskal nodoak, euskal internazionalismoko hainbat erakunde historikok, edota 
CAFen Beasaingo lantegiko enpresa-batzordeak. Bereziki aipagarria da enpresa-batzordearen es-
ku-hartzea, argi erakusten baitu goi-mailako kontraesanak eta gatazkak eragin ditzakeela etxean 
bertan emantzipazio-printzipio internazionalista azken muturreraino aplikatzeak. Batez ere honega-
tik deritzogu esanguratsua esku-hartze horri: “errealismoa” dela eta (kostua-etekina logika), askok 
pentsatuko dutelako ez duela merezi norberak lan egiten duen enpresari aurre egitea aldarrikapen 
internazionalista bat dela tarteko (hau da, langile horiek zuzenean ukitzen ez duen aldarrikapen 
bat), jakinik horrek berekin dakarren arriskua (pertsonal zein kolektiboa), are gehiago EHko etenga-
beko krisi-industrialeko egoeran. Gainera, multinazional batez ari garen arren, askoz “bertakoagoa” 
da CAF —herritar askorentzat— Iberdrola (Uharte, 2012)45, BBVA edota beste lehen mailako euskal 
enpresa batzuk baino, eta zaildu egiten du horrek salaketak gizartean oihartzuna izatea.

Honenbestez, proposamen interesgarria dirudi EHKPk plazaratu zuena, CAF-Palestina kasua eta an-
tzekoak jorratzeko balio lezakeena: Enpresa transnazionalen eta giza eskubideen euskal zentro bat 
sortzea EAEn46. Plataforma osatzen duten EHko zenbait gizarte-mugimenduk eta sindikatuk bultza-
tu dute ekimen hori, eduki internazionalista nabarmenekoa, gutxieneko mekanismo publiko-sozial 
batzuk ezartzeko botere korporatiboaren eta atzerrian diharduten euskal enpresen jarduera kon-
trolatzea xede duena. Bat dator ekimena beste herrialde eta maila batzuetakoekin (Kataluniako 
enpresen eta giza eskubideen zentroa), bai eta NBEan garatzen ari den enpresa transnazionalak 
kontrolatzeko Nazioarteko hitzarmen loteslearekin ere.

Alor organikoari eta metodologikoari dagokionez, berriz, badu zer ikasia botere korporatiboaren aur-
kako borrokak hurbileneko aurrekarietatik, hots, globalizazioaren kontrako mugimendutik eta Foro 
Sozialen prozesutik. Helburuak: askotariko subjektuak antolatzea, esku-hartze soziopolitiko transna-
zional sendoa bultzatzeko; ondoren, tokian tokiko egiturak sortzea herrialdeetan. Bereziki estrategi-
koa da esparru honetan jarduera eraginkorreko subjektu politiko transnazionalak antolatzea.

45. UHARTE, Luis Miguel (2012). Las multinacionales en el siglo XXI. Impactos múltiples. El caso de Iberdrola en México y 
en Brasil. Editorial 2015 y +. Madril.
46. EUSKAL HERRIAK KAPITALARI PLANTO! (2021): Enpresa transnazionalen eta giza eskubideen euskal zentroa.

http://www.kapitalariplanto.eus/es/centro-vasco-de-empresas-transnacionales-y-derechos-humanos/

Artikulazio internazionalista sustatzeko baliagarriak diren zenbait elementu dituzte botere korpo-
ratiboaren aurkako eskala anitzeko sare nagusietako batzuek; besteak beste, Dismantle corporate 
power kanpaina globalak, eta HEHko Kapitalari planto!-k. Eragile ugari eta anitzeko sareak dira47, 
botere korporatiboa hedatzearen aurkako gutxieneko agenda inklusiboak partekatzen dituztenak 
eta nazioz gaindiko eremuan subjektu politiko eraginkor gisa sistematikoki eta organikoki aritzeko 
asmoa dutenak, edo, gutxienik, maila globaleko eztabaidak ingurune zehatz batzuetara eramateko 
asmoa dutenak (EHra, adibidez, EHKPren kasuan). 

Sare iraunkorrago eta formalagoetaz landa, aipatzekoak dira megaproiektuen aurkako erresisten-
tzia-prozesuetatik ateratako ikaskuntzak eta esperientziak. Lehenago genioenez, geroz eta ugaria-
goak dira dimentsio erraldoietako ekimen korporatibo hauek. Handia izan ohi da indar-desoreka 
megaproiektuen aurkako ekinean; hori dela eta, askotariko dinamikak eta aliantzak sortu behar dira, 
batez ere nazioartekoak. Zentzu horretan, hauek izan dira makroekimen korporatibo hauen aurkako 
erresistentziarik eraginkorrenak: alde batetik, haien inpaktua zuzenean jasaten duten komunitate 
eta taldeen—lekuz aldatu dituzten herritarrak, etxea edo ogibidea galdu dutenak, lurraldetik alde 
egitera indarrez behartu dituztenak…— eremuaz haraindi hedatu eta sektore ugariren arteko alian-
tzak eratu dituztenak —ekologistekin, giza eskubideen aldeko erakundeekin, unibertsitateekin, era-
kunde publikoekin…—; bestetik, erresistentzia eta salaketa nazioartera arrakastaz hedatzea lortu 
dutenak (Fernández, González, Hernández eta Ramiro, 2022)48. Funtsezkoa da, prozesu horretan, 
internazionalismoa. Hondurasen, esate baterako, Agua Zarca enpresa hidroelektrikoaren aurkako 
borrokak, Berta Cáceres buruzagi izan zuenak, geldiarazi egin zuen proiektua, Europak inbertsioak 
bertan behera utzi zituen eta gatazka nazioartekotu zenean —salaketak jarri ziren Amerika Arte-
ko Giza Eskubideen Auzitegian, Goldman Saria eman zioten Berta Cáceresi, oihartzun handia izan 
zuen nazioartean haren hilketak (2016)…—. Estrategikoa da nazioarteko aliantzak eratzea horrelako 
erresistentzia bat antolatzeko. Euskal Herrian, aipatzekoak dira Kolonbiako Hidroituango enpresa 
hidroelektrikoaren aurkako salaketak nazioartera hedatzeko ahaleginak49: hemen bertan egin zaie 
aurka proiekturako inbertsioei (BID bankuaren kreditu-lerro bat, zeinaren partaide baita euskal ja-
torriko BBVA banketxea). Internazionalismoaren betekizunetako bat da, gaur egun, megaproiektuen 
aurkako borroka-ikuspegi hori hedatzea, sareak sendotzea eta egonkortzea, eta, elkartasunetik ha-
rago joz, subjektu politiko transnazional bihurtzea.

47. Mugimendu feministak eta nekazarienak ere badute ordezkaritzarik Dismantlen, Emakumeen Mundu Martxaren eta Vía 
Campesinaren bitartez. Sindikatuek ere badute ordezkaririk: CSAk hartzen du parte, bai eta ELA eta LAB euskal sindikatuek 
ere. EHKPn, berriz, herrialdeko gehiengo sindikalak hartzen du parte, zenbait GGKE, erakunde ekologistak, ESSkoak eta 
mugimendu internazionalistakoak. Nabarmena da, beraz, agenda-aniztasuna.
48. FERNÁNDEZ, Gonzalo, GONZÁLEZ, Erika, HERNÁNDEZ, Juan eta RAMIRO, Pedro (2022): Megaproiektuak: Azterketa- 
eta erresistentzia-gakoak kapitalismo berde eta digitalean, OMAL-PcD.
49. Hidroituangori eta Kolonbian euskal enpresek duten jarduerari buruz, ikusi MARTIJA, Gorka (2021): Internacionalización 
empresarial, ¿a cualquier precio? Megaproyectos internacionales con participación vasca en Colombia, OMAL-PcD. 

https://omal.info/IMG/pdf/megaproiektuak_eusk.pdf
https://omal.info/IMG/pdf/megaproiektuak_eusk.pdf
https://omal.info/IMG/pdf/informe_megaproyectos_colombia.pdf
https://omal.info/IMG/pdf/informe_megaproyectos_colombia.pdf

f) Sindikalismoa

Sindikalismo borrokatzailea funtsezkoa da kapitalismoaren krisi integralaren aurrean herri-sektore 
mendekoen bultzada antagonista eta emantzipatzailea sustatzeko: sindikatuen presentzia publi-
koaren pisuagatik, beraien militantzia bolumenagatik (herri-mugimenduko beste inongo erakunde-
rena baino askoz handiagoa), gizarteko mendeko sektoreekiko duten loturagatik eta aitortzagatik, 
gatazka sozialean jarduteagatik, enpresa eta testuinguru zehatzetan lurreratutako jarduna gauza-
tzeagatik, eta esparru erabat militanteetatik haratago duten erreferentzialtasun sozialagatik. Eta, 
jakina, kontrabotere-sindikatua delako gure garaiko erakunde nagusiaren —enpresa transnaziona-
laren— kontra-aurpegi nagusia: etengabe lehiatzen dio kapitalari gainbalioaren erauzketa, produktu 
sozialaren banaketa. Beraz, emantzipazio-printzipio erradikal, integral eta poliedriko baten adierazle 
garbia dugu sindikalismo antagonista, bai eta ezinbesteko subjektua ere praxi internazionalistaren 
hedapenean.

Historian zehar sindikalismo borrokatzaileak nazioartean antolatzeko zenbait modu —gutxi asko 
organikoak— sortu izan ditu, eta asko ikas daiteke haietatik praxi internazionalista eraginkorreko 
subjektu transnazionalen eraketari dagokionez. Horren adibide paradigmatikoa dugu Industrial 
Workers of the World erakundearena (wobblieak), bere gobernu propioak deklaratutako gerraren 
aurkako esperientzia sindikal eta politiko transnazional eta multinazional (Sánchez Cedillo, 2022)50 
bezala nabarmendu zena, eta arrazoi horregatik, Ukrainako gerrak sortutako ezbaien erdian, iru-
diteri antagonistara berriki bueltatutakoa. Izaera propiodun subjektu sindikal transnazionalen an-
tolakuntzaren historian une gorenetako bat dugu ekimen hori, eta beraz, nahitaezko erreferentzia 
lan-alorretik praxi internazionalista birkokatzeko.

Federaziotan antolatu da sindikalismoa nazioarte mailan geroztik (Munduko Sindikatu Federazioa, 
Nazioarteko Sindikatu Konfederazioa…), non LAB eta ELA bezalako euskal sindikatuek presentzia 
daukaten. Euskal Herritik bultzatu dira berrikitan zenbait artikulazio-ekimen, Espainiar Estatuko 
errealitate plurinazionalaren baitan helburu zehatzak lortzearren. Aipatzekoak dira zentzu horretan 
2022ko lan-erreformaren aurka Espainiar Estatuko nazio desberdinetako zenbait sindikatu subira-
nistek hartutako baterako jarrerak. Sindikatuen esku-hartze transnazionala areagotzeko modu bat 
bezala uler daiteke elkarlan hori —kasu honetan, estatu barruko mailan, estaturik gabeko nazioen 
begirada internazionalistatik—, eta era guztietako ekintzak barne har ditzakeen logika bihurtu: aipa-
tutako posizionamendu bateratuetatik hasita; gatazka, enpresa edo politika publiko zehatzen aurre-
ko baterako mobilizazioetatik pasatuz; lan-alorrean egun gure inguruan dugun gatazka-adierazlerik 
gorenera iritsi arte, Greba Orokorra, alegia.

Alor sindikalean gertatzen ari den berrikuntza nagusietako bat, berriz, zera dugu, gorabidean da-
goen erraldoi teknologikoetako langile-antolaketa: Amazon, Wal-Mart, Glovo eta abar. Globaliza-

50. SÁNCHEZ CEDILLO, Raúl (2022): Esta guerra no termina en Ucrania, Katakrak, Iruñea, 92. or.

zio kapitalistako beste zenbait konpainia enblematikotara (Starbucks kasu) eta haiek azpikontrata-
tutako enpresa-sare zabaletara ere hedatu da fenomeno hori. Era askotako langileak barneratzen 
dituzte enpresa horiek: ondo ordaindutako kualifikazio altuko sektoreak, alde batetik, eta oinarri 
logistiko erabat prekarizatuak, bestetik. Tradizio sindikal eskaseko enpresak dira hauek, non autoan-
tolakuntza-prozesu zailen bidez hasi baitira sortzen lan-gatazkak. Enpresa multinazional handietan 
gertatutako prozesuak, jarduera internazionalista esanguratsuak eragin ditzaketenak, freskotasuna 
eta aldez aurreko inertzia sindikalen existentzia ezak lagunduta. Izan ere, AEBko Amazonen lantegi 
desberdinetan lan-gatazkak sortzen ari ziren garai berean, enpresa horren Trapagarango instala-
zioetan ere greba egiten ari ziren langileak. Beraz, enpresa transnazional enblematiko horren baitan 
sindikalismoaren gorakada multifokal bat gertatzen ari den honetan: ba ote aukerarik mugaz gaindi 
borroka bateratuak antolatzeko? Komenigarria ote enpresari aurre egitea munduko zenbait bazte-
rretan sortzen ari diren borroka soziosindikaleko nodoak nazioz gaindi artikulatuz? Horrela, praxi 
sindikal internazionalista bat zera izan leike: artikulazio intersindikal transnazional handi bat bul-
tzatzea enpresaren maila globaleko inplantazio-kate osoan zehar. Erakunde oligopolikoen menpeko 
ekoizpen- eta banaketa-prozesuen antolaera globalizatua ikusirik, herri-kontrapuntu baten beharra 
pentsatzera garamatza, enpresa-botere neurrigabe hori, bere jarduera-eskala berean, dialektikoki 
ezeztatzen duena. 

Globalizazioaren eta Laugarren Iraultza Industrialaren enblema korporatibo nagusietatik haratago 
ere balio du proposamenak, enpresa transnazionalen presentzia baitaukate egungo ekimen ekono-
miko aipagarri gehienek. Aipatutako megaproiektuak ditugu horren adibide: korporazio-hidra kon-
plexuak sortzen dituzte (finantzaketa, eraikuntza eta proiektuaren operatiba eta kudeaketa bera 
barnebiltzen dituztenak), eta ugariak izaten dira enpresa nagusiak, filialak, azpikontratak eta lotu-
ra publiko-pribatuak. Ba ote legoke greba egiterik megaproiektu baten kate osoan zehar, bai hura 
ezarri behar den herrialdean bai parte hartzen duten enpresen jatorrizkoetan, zuzenean gatazka 
pairatzen ez dutenetan? Posizio estrategikoa du sindikalismoak bere eguneroko jardunera biltze-
ko enpresa bereko beste herrialde batzuetako lankideen eragina, salaketak eta elkartasuna, edo 
enpresa horien jardueraren inpaktua pairatzen duten hirugarren herrialde batzuetako komunita-
teena. Helburua: artikulazio sindikal internazionalista, korporazio handien eskala transnazionaleko 
jarduerari planto egingo diona, enpresaren, enpresa-batzordearen, sindikatu-atalaren eta bertako 
errealitate, lurralde eta herrialdeko gatazken mugetatik harago joz.

XXV. KOADROA. SINTESIA: INTERNAZIONALISMOA EMANTZIPAZIO-PROIEKTUAN BIRKOKATZEKO GAKOAK 

Kapitalismo heteropatriarkal, kolonial eta ekozidaren krisi organikoko egungo koiuntura ho-
netan, lehentasunezko eginkizuna da herri-mugimenduarentzat eta munduko, Europako zein Eus-
kal Herriko mendeko sektoreentzat, internazionalismoa ofentsibarako emantzipazio-proiektu 
baten ardatz bihurtzea. Horretarako, zenbait dimentsio hartu behar dira kontuan. 

Lehenik eta behin, zer alorrari ekin behar diogu, hau da, internazionalismoaren iruditeria 
eta agenda berraztertu zentzu emantzipatzaile batetan. 

• Emantzipazio-printzipioa birkokatuz eraldaketa-agenda globalaren ardatz: agenda erra-
dikala —konfrontaziozkoa, hausturazkoa—, integrala eta poliedrikoa —zapalkuntza/men-
derakuntza/esplotaziozko adierazpen guztiei ekiten diena— eta praxi internazionalista 
lehenesten duena.

• Bulkada blokistak eta geopolitikaren totalizazioa gaindituz, Gerra Hotzaren garaian 
moldeatutako internazionalismo baten herentzia. 

• Nazioarteko prozesu soziopolitikoei laguntzen eta haiekin lotzen den internazionalis-
moa sustatuz, prozesu hauen estatu- zein erakunde-adierazpenez haratago. 

• Lotura politiko, aliantza eta babesen eremua zabalduz, dialektika kritikoa areagotuz, 
eta “txeke zuriaren” tentazioa gaindituz. 

• Hausturazko antiinperialismo baten alde eginez, emantzipazio-printzipioarekin edo gu-
txieneko ikuspegi aurrerakoiekin bat ez datozen nazioarteko eragileekiko begirada onbe-
rak gaindituz, eta gogotik aurre eginez jatorria gure lurraldean duen eta beste herrial-
de batzuk jasaten duten zapalkuntza kapitalista-inperialistaren zeinahi adierazpeni.

Bigarrenik, nola aztertu behar da, hots, zer egin behar den esku-hartze politiko eta arti-
kulazio organiko internazionalistari bide berriak zabaltzeko.

• Nazio-herrialdeko eta nazioarteko mailen arteko dialektika konplexutuz, koiuntura 
jakin batzuetan sustraitutako emantzipazio-dinamikak logika berriekin uztartuz, herri-
-mugimenduan agentzia politiko transnazionala sortzen lagundu dezaketenekin, hain zu-
zen; zenbait egitura menderatzaileri aurre egiteko baldintza saihestezina (EBri, esate 
baterako).

• Praxi internazionalista zeharka txertatuz herri-mugimenduan. Horretarako, koordinazio 
eta esku-hartze politikoko egitura estrategikoak sortuz, herri-mugimendu osoa barne 
hartzen eta erreferentziatzen dituenak; herri-mugimenduaren artikulazio-ahalegin orokor 
horietara bilduz mugimendu internazionalistaren esperientzia eta ezagutza; eta mugimen-
du soziala, sindikala eta herrikoia egituratzeko ahalegin horretan, sinergia teorikoak 
eta era guztietako aliantza estrategikoak areagotuz, internazionalismoa ardatz dutela.

Hirugarrenik, norekin jakin behar dugu, hots, nolakoak izan behar duten aliantza estrate-
giko anitz horiek, herri-mugimendu osoaren artikulazio organikora zuzendutakoak, non praxi 
internazionalista zeharka ezarri behar den mugimenduaren ardatz gisa. Batez ere hauekiko 
elkarlana bultzatu behar da: feminismoak, antimilitarismoa, ekologismoa, antirrazismoa eta 
migratzeko eskubidearen aldeko mugimendua, sindikalismoa eta botere korporatiboaren aurkako 
borroka. Hona horretarako arrazoi estrategikoak:

• Agenda hegemonikoagatiko lehian lehen lerroan dauden erronka globalei dagozkie guz-
tiak, hots, lotura naturala dute praxi internazionalistarekin eta haren egokitasun es-
trategikoarekin. 

• Batzuek indar eta mobilizazio-gaitasun handia erakutsi dute azken hamarkadan. 

• Gainera, denek dihardute emantzipazio-printzipioaren oinarrian dauden alorretan, hau 
da, kapitalismo heteropatriarkal, kolonial eta ekozidaren krisi- eta ofentsiba prozesuko 
funtsezko elementuak borrokatzen dituzte lehia kontrahegemoniko horretan. 

Xedea: internazionalismo feminista, antimilitarista, ekologista, antirrazista, sindikal eta 
antikorporatiboa. Eta alderantziz, feminismo, internazionalismo, ekologismo, antirrazismo, 
sindikalismo eta botere korporatiboaren aurkako mugimendu integralki internazionalistak.

